
Útdráttur 

Birtingarmyndir kvenna og karla í sjónvarpsefni hafa í áranna rás verið mótaðar af 

hefðbundnum hugmyndum um kyngervi, og eru Disney teiknimyndir þar ekki 

undanskildar. Í þessari ritgerð er fjallað um birtingarmyndir kvenna í sex völdum Disney 

prinsessumyndum, frá Mjallhvíti og dvergunum sjö, sem gefin var út árið 1937, til 

Frozen, sem gefin var út árið 2013. Fjallað er um þrjú tímabil Disney prinsessumynda. 

Markmiðið er að skoða hvernig kyngervi prinsessanna hefur breyst á þessum sjö 

áratugum. Einnig er fjallað um menningarlega mótun kyngervis og hvaða hlutverk 

sjónvarp leikur í mótun þess. Kenningu hugsmíðahyggjunnar um mótun kyngervis og 

ræktunarkenningunni er beitt til að öðlast skilning á áhrifum sjónvarps á 

kyngervismótun barna. Auk þess er vitnað í margvíslegar rannsóknir sem benda til þess 

að sjónvarp hafi mótandi áhrif á hugmyndir barna um hvaða eiginleikar og hegðun sé 

viðeigandi fyrir karla annars vegar og konur hins vegar. Vinsældir Disney mynda gera 

þær að góðum vettangi til að skoða hvernig birtingarmyndir kvenna eru í 

teiknimyndum. Niðurstöður þessarar ritgerðar sýna að birtingarmyndir kvenna í Disney 

prinsessumyndum hafa tekið umtalsverðum breytingum á síðustu áratugum, frá því að 

vera undirgefnar og uppburðarlausar prinsessur í fyrstu myndunum yfir í að sýna 

sjálfstæðar og sterkar persónur í þeim nýjustu.   

 

Abstract 

Gendered behavior has been prominent in media throughout the years, and is clearly 

observable in Disney cartoons. In this essay, the representation of females in six 

selected Disney princess-movies will be discussed, from Snow White and the Seven 

Dwarfs, released in 1937, to Frozen, released in 2013. The discussion is divided into 

three categories, based on the time period the movies were released in. The goal of 

the discussion is to explore how the representations of Disney princesses have 

changed in the last seven decades. The cultural construction of gender will be 

discussed along with the role that media plays in its construction. The social-cognitive 

theory of gender development and the cultivation theory will be used to gain a deeper 

understanding of media’s influence on children’s gender development. Moreover, 

various research will be presented that suggest that media has significant influence on 

children’s view on gender stereotypes. The popularity of Disney movies provides a 

good setting for studies on female’s representation in cartoons. The conclusion of this 

essay is that female representation has undergone significant changes in the last 

couple of decades, from showing submissive and voiceless princesses in the first 

movies to independent and strong ones in the recent movies.    

Inngangur 

Flest samfélög heimsins hafa tilhneigingu til að flokka kyngervi í tvo ólíka flokka, hið 

karllæga (e. masculine) annars vegar og hið kvenlæga (e. feminine) hins vegar. 

Kynunum tveimur eru tileinkaðir ákveðnir eiginleikar og hegðun og útlhlutað 

samfélagsleg hlutverk í samræmi við það (Stoller, 1968/1984:14). Kyngervi er 

menningarlega mótað (Annandale & Clarke, 1996; Bussey & Bandura, 1999; Bussey, 

2011) og kenna mismunandi samfélög ólíka hegðun og eiginleika við kyngervi karla 

annars vegar og kvenna hins vegar. Hefðbundnir eiginleikarnir sem eignaðir eru hvoru 

kyninu fyrir sig eru hins vegar í grunnin þeir sömu. Hefðbundnir eiginleikar kyngervis 

karla eru m.a. styrkleiki, hugrekki, sjálfstæði og árásargirni. Hefðbundnir eiginleikar 

kyngervis kvenna eru m.a. umhyggjusemi, tilfinninganæmi, uppburðarleysi og 

undirgefni (Annandale & Clark, 1996:19). Margvíslegir félagslegir þættir hafa áhrif á 

mótun kyngervis, s.s. fjölskylda, vinir, skóli og fjölmiðlar (Bussey & Bandura, 1992:2).  

 Sjónvarp hefur mikil áhrif í lífi nútímamannsins (Gerbner, Gross, Morgan, 

Signorielli & Shanahan, 2002:44) og með rannsóknum hefur verið sýnt fram á að börn 

eyða mörgum klukkustundum í hverri viku í sjónvarpsáhorf (Smiths, Pieper, Granados 

& Ghoueiti, 2010:774; Þorbjörn Broddason, 2005:51). Teiknimyndir eru afar vinsælar 

hjá börnum (Thompson & Zerbinos, 1997:416) og eru Disney teiknimyndir einstaklega 

vinsælar (Tanner, Haddock & Zimmerman, 2003:356). Margvíslegar rannsóknir hafa 

sýnt að birtingarmyndir prinsessanna og prinsanna í Disney myndum haldast í hendur 

við hefðbundnar hugmyndir um kyngervi kvenna og karla (England, Descartes & 

Collier-Meek, 2011; Tanner et al., 2003). Disney fyrirtækið leikur þar með stórt hlutverk 

í að móta hugmyndir stelpna, um heim allan, um hvað felst í kvenleika og karlmennsku 

(Stover, 2013:2; Parson, 2004:135). Vegna þess hversu miklum tíma börn verja í 

teiknimyndaáhorf þá er mikilvægt að rannsaka hvaða skilaboð er verið að senda með 

teiknimyndir um hver viðeigandi hegðun og eiginleikar séu fyrir kyngervi karla annars 

vegar og kvenna hins vegar (Gerbner et al., 2002:44). Eins og haft er eftir Nicholas 

Johnson fyrrum „ Federal Communciation Commissioner“: Allt sjónvarp er fræðandi; 

en efinn liggur í hvaða boðskap er þar að finna?“ (e. “All television is educational; the 

only question is: what is it teaching?”) (Thompson & Zerbinos, 1997:415).  

 Í þessari ritgerð verður fjallað um hvernig birtingarmyndir kyngervis Disney 

prinsessa hafa breyst á undanförnum áratugum, þ.e. frá fyrstu myndinni, Mjallhvít og 

dvergarnir sjö, sem gefin var út árið 1937 til nýjustu myndarinnar, Frozen, sem gefin 

var út árið 2013. Umfjöllunin er þrískipt og fjallað verður um valdar prinsessumyndir á 

hverju tímabili fyrir sig. Umfjöllunin hefst á klassísku prinsessumyndunum, Mjallhvít og 

Öskubusku, sem gefnar voru út á árunum 1937-1959. Færist umfjöllunin síðan til 

prinsessumyndanna, Litlu Hafmeyjunnar og Mulan, sem gefnar voru út á árunum 1989-

1998. Að lokum verður fjallað um nýjustu prinsessumyndirnar, Brave og Frozen, sem 

gefnar voru út á árunum 2012-2013. Ritgerðinni er skipt niður í þrjá megin kafla.  

 Fyrsti kaflinn ber heitið menningarleg mótun kyngervis. Í upphafi kaflans er 

fjallað um mun á líffræðilegu kyni og kyngervi, þar sem við lestur ritgerðarinnar er 

mikilvægt að skilja mun á þessum tveimur hugtökum. Þar á eftir er fjallað um 

menningarlega mótun kyngervis og um þá ólíku eiginleika sem mismunandi samfélög 

tengja við karlmennsku og kvenleika. Jafnframt er fjallað um mikilvægi kyngervis í 

vestrænum samfélögum.  

 Annar kaflinn ber heitið kenningarleg umfjöllun þar sem fjallað verður um 

kenningu hugsmíðahyggjunnar um mótun kyngervis (e. cognitive theory of gender 

development) og ræktunarkenninguna (e. cultivation theory). Kenningunum er ætlað 

að útskýra hvernig kyngervi mótast og hvaða hlutverk fjölmiðlar gegna í mótun þess 

(Gerbner et al., 2002; Bussey & Bandura, 1999). Samkvæmt kenningunum hefur það 

mótandi áhrif á börn að verða stöðugt vitni að ólíkri hegðun karla og kvenna sem leiðir 

til þess að þau tengi saman ákveðin hlutverk og eiginleika við líffræðilegt kyn (Bussey & 

Bandura, 1999:32; Gerbner et al., 2002:45).  

 Þriðji kaflinn ber heitið Disney myndir. Í byrjun kaflans verður fjallað um hversu 

áhrifamikið Disney fyrirtækið er. Disney fyrirtækið rakar inn milljörðum dollara um 

heim allan með sölu teiknimynda og margskonar varning tengdum myndunum. 

Umfjöllunin færist síðan að birtingamyndum prinsessa í völdum Disney 

prinsessumyndum frá þremur ólíkum tímabilum. Fyrst eru teknar fyrir hinar svokölluðu 

klassísku prinsessumyndir, Mjallhvít og dvergarnir sjö og Öskubuska. Umfjöllunin færist 

síðan til prinsessumynda sem gefnar voru út eftir aðra bylgju feminisma á sjöunda 

áratug síðustu aldar, Litlu Hafmeyjunnar og Mulan. Að lokum verður fjallað um nýjustu 

prinsessumyndirnar, Brave og Frozen. Með umfjölluninni er markmiðið að öðlast betri 

skilning á áhrifum Disney prinsessumynda á mótun kvenlegs kyngervis. Gengið er út frá 

því að kyngervi sé menningarlega mótað og komið á framfæri með miðlun. Í mótunar- 

og miðlunarferlinu hafa t.d. fjölmiðlar áhrif á fólk en á sama tíma hefur fólk og 

félagslegar athafnir áhrif á miðlana. Önnur bylgja feminísma verður tekin sem dæmi 

um félagsleg áhrif á samfélagið allt og þar með talið sköpun kvenpersóna hjá Disney 

fyrirtækinu. Félagsleg áhrif innan hvers tímabils verða reifaðir, eins og áhrif aðra bylgju 

feminisma á mið-myndirnar, en í ritgerðinni eru samfélagslegir áhrifavaldar ekki 

miðlægir í greiningunni1. Önnur bylgja feminísma er tekin sem dæmi þar sem hún hafði 

í för með sér veigamiklar breytingar á stöðu kvenna í samfélaginu. Þrátt fyrir að konur 

hafi öðlast kosningarétt í kjölfar fyrstu bylgju feminísma, sem  fjölgaði tækifærum 

þeirra á vinnumarkaði, þá endurspegluðust þær breytingar ekki í teiknimyndum þess 

tímabils (Stover, 2013). Fræðimenn sem fjallað hafa um Disney myndir nefna 

sérstaklega að önnur bylgja feminísma hafði áhrif á breyttar birtingarmyndir kvenna 

eftir sjöunda áratug síðustu aldar (England et al., 2011:563; Stover, 2013:2; Maity, 

2014:28). Gerð verður grein fyrir þeim kenningaramma sem valinn var fyrir ritgerðina 

og skoðað hvernig birtingarmyndir prinsessanna hafa breyst á undanförnum áratugum 

frá því að sýna þær undirgefnar og uppburðarlitlar í fyrstu myndunum (Maity, 2014:28) 

                                                      

 

 

 
1
 Algengt er að fjalla um femínisma í tengslum við þrjár bylgjur. Fyrsta bylgja femínisma gekk yfir í 

upphafi 20. aldar og einkenndist af baráttu kvenna fyrir lagalegum réttindum á við karla (Sigríður D. 

Kristmundsdóttir, 1989:81). Önnur bylgja femínisma gekk yfir á sjöunda áratug síðustu aldar og börðust 

feministar þessa tímabils gegn duldu misrétti og kynjamisrétti sem er viðhaldið af formgerð samfélaga, 

sem tekur að jafnaði mið af aðstæðum karla (Sigríður D. Kristmundsdóttir, 1989:91). Þriðja bylgja 

femínisma kom fram á 9. áratug síðustu aldar og leggur áherslu á að konur séu ekki einsleitur hópur 

heldur séu þær ólíkar innbyrðis. Lögð er áhersla á mikilvægi þess að víkka femínisma til að hann falli ekki 

einungis að aðstæðum hvítra millistéttarkvenna heldur taki einnig mið af aðstæðum t.d. litaðra kvenna, 

samkynhneigðra kvenna og fátækra kvenna (Garrison, 2000:145).  

yfir í að vera sterkar og sjálfstæðar persónur í þeim nýjustu (Wilde, 2014:144). Í lok 

ritgerðarinnar eru hugleiðingar og mat höfundar á Disneymyndunum og á þeim 

breytingum sem birtingarmyndir prinsessanna hafa tekið.  

1 Menningarleg mótun kyngervis 

Kyngervi er menningarlega mótað og á við þær hugmyndir sem fólk hefur um hvaða 

eiginleikar og hegðun eigi að einkenna kynin og hvaða hlutverkum þeim er úthlutað. Í 

flestum samfélögum heimsins eru ráðandi hugmyndir tvíhyggjunnar um kyngervi (e. 

binary gender model), þ.e. að kyngervi taki á sig tvö form, karlmennsku og kvenleika, 

og að meðlimir samfélagsins falli í annan hvorn flokkinn, karlar í þann fyrri og konur í 

þann seinni (Flax, 1987:629). Kyn einstaklinga á hins vegar við um þá líffræðilegu þætti 

sem aðgreina karla, konur og intersex, s.s. innri og ytri kynfæri, litninga og hormóna 

(Stoller, 1968/1984:4).  

 

1.1 Karlmennska og kvenleiki 

Hefðbundnir eiginleikar sem tengdir eru við kyngervi kvenna eru grundvallaðir á getu 

þeirra til að ala af sér börn. Konur eru taldar hafa móðureðli, vera umhyggjusamar og 

tilfinningaríkar auk þess að vera hæfari til að sinna heimilsverkum. Hefðbundnir 

eiginleikar kvenna eru jafnframt uppburðarleysi og að vera háðar karlmönnum til að 

bjarga sér. Hefðbundnir eiginleikar karlmanna eru hins vegar tengdir styrkleika, 

árásargirni og sjálfstæði. Körlum hefur jafnframt verið eignað opinbera svið 

samfélagsins þar sem völd samfélagsins og framkvæmd þeirra á sér stað. Á hinn bóginn 

hefur konum verið eignað einkasviðið, þ.e. heimilið, sem hefur ollið því að konur hafa 

verið valdalitlar (Annandale & Clark, 1996:19; Flax, 1987:637). Þetta valdaójafnvægi er 

m.a.  sýnilegt í því hvernig talið er að kyngervi kvenna aftri þeim í ýmsum verkum sem 

krefjast leiðtogahæfileika og að taka erfiðar ákvarðanir þar sem þær eru taldar of 

tilfinningaríkar eða veikburða. Kyngervi karla er hins vegar ekki með sama hætti talið 

hefta gjörðir þeirra á opinbera sviðinu (Flax, 1987:629). Þrátt fyrir að ákveðnir 

eiginleikar sem tengdir eru við kyngervi séu byggðir á líffræðilegum mun kynjanna þá 

er meirihluti eiginleika og  hegðunar sem tengd eru við kyngervi menningarlega mótuð 

(Bussey & Bandura, 1999:2). Eigi að síður, þá er í samfélögum lögð áhersla á 

líffræðilegan mun kynjanna, t.d. með ólíkum klæðnaði og athöfnum, og sá munur er 

notaður til að réttlæta kynhlutverk og ólík tækifæri sem standa körlum og konum til 

boða (Bussey, 2011:608). Jafnframt eru þeir eiginleikar og hlutverk sem eru tengd við 

karlmennsku annars vegar og kvenleika hins vegar metnir á ólíkan máta. Hlutverki og 

eiginleikum karla eru að jafnaði gefið meira vægi í samfélaginu á meðan hlutverki og 

eiginleikar kvenna eru að jafnaði ekki metnir að verðleikum (Bussey & Bandura, 

1999:2; Flax, 1987:642). Kyngervi hefur gríðarlegt vægi í vestrænum samfélögum þar 

sem einstaklingar setja sér að jafnaði markmið sem haldast í hendur við þá eiginleika 

og hegðun sem talin er viðeigandi fyrir þeirra kyngervi (Bussey & Bandura, 1999:2; Flax, 

1987:624). 

 Butler (1988) líkir menningarlegri mótun kyngervis við leikrit. Hún segir að 

einstaklingar í hverju samfélagi fyrir sig séu leikarar sem hafa í höndum handrit sem 

hefur verið æft aftur og aftur í áranna rás. Einstaklingar leika þannig hlutverk í löngu 

mótuðu leikriti (bls. 526). Butler vitnar í verk Beauvoir þar sem hún heldur því fram að 

stúlkur fæðist ekki sem konur, heldur verði þær að konum (e.“ one is not born, but, 

rather, becomes a woman“) (bls. 519). Butler fellir þessa hugmynd að menningarlegri 

mótun kyngervis eins og um leikrit væri að ræða. Hún ályktar sem svo að til að verða 

kona þá leiki einstaklingar eftir því handriti sem þeim hefur verið fært og felli þannig 

kyngervi sín að menningarlegum hugmyndum um hvað felst í kvenleika.  Samfélög sjá 

til þess að einstaklingar fylgi þeim handritum sem þeir hafa fengið í hendur með því að 

hafa neikvæðar afleiðingar fyrir þá einstaklinga sem samræma ekki kyngervi sitt 

menningarlega samþykktum hugmyndum um karlmennsku og kvenleika. Þeim 

einstaklingum er þá annað hvort refsað eða þeir eru jaðarsettir í samfélaginu (bls. 522). 

Markmið handritsins er þar með að laga kyngervi einstaklinga að ráðandi hugmyndum 

tvíhyggjunnar um kyngervi. Einstaklingar eru þó ekki aðgerðalausir í leikritinu heldur 

geta þeir haft áhrif á framvindu þess þar sem handritið getur verið bæði leikið og 

túlkað á ólíkan máta. Veruleg höft eru þó á því hvernig einstaklingar geta leikið og 

túlkað handritið vegna þess takmarkaða rýmis sem ráðandi hugmyndir um kyngervi 

hefur (Butler, 1988:526). En eins og Flax (1987) segir þá er fólk fangi kyngerva (e. 

prisoners of gender) þar sem það hefur sterk mótandi áhrif á líf þeirra (bls. 629).  

1.2 Kyngervismótun barna  

Strákar og stelpur eru oft alin upp á ólíkan máta sem gerir það að verkum að þau læra 

að hegða sér innan ramma hefðbundinna hugmynda um kyngervi (Kessler, Ashenden, 

Connell & Dowsett, 1985:34). Menningarleg mótun kyngervis hefst í móðurkviði þegar 

foreldrar og aðrir aðstandendur undirbúa komu barnsins og er mótunin m.a. greinileg í 

ólíkum leikföngum og fötum sem strákar og stelpur fá að gjöf (Bussey, 2011:603). 

Strákum eru gefin leikföng sem ýta undir námsþroska þeirra, s.s. kubba og önnur 

leikföng sem hægt er að taka í sundur og setja aftur saman, auk þess íþróttavörur sem 

ýta undir hreyfigetu og samhæfni handa og fóta. Á hinn bóginn er stelpum gefin 

leikföng sem tengjast umönnun barna og heimilsverkum, s.s. dúkkur, dúkkuhús og 

matarstell (Bussey & Bandura, 1999:28). Foreldrar eru jafnframt mun líklegri til að 

kaupa leikföng fyrir börn sín sem falla að hefðbundnum hugmyndum um kynhlutverk í 

stað leikfanga sem stangast á við þau. Leikur barna er þar með mótaður af 

hefðbundnum hugmyndum um kynhlutverk (Bussey & Bandura, 1999:28).  

 Framkoma aðstandenda gagnvart barninu hefur einnig mótandi áhrif á kyngervi 

þess. Framkoma við börn er oft ólík eftir því hvort um er að ræða strák eða stelpu, þar 

sem hún byggir á menningarlegum hugmyndum um hvaða hegðun sé viðeigandi fyrir 

hvort kyn (Bussey, 2011:603). Jafnvel þó að lítill sem enginn munur sé á stærð eða 

virkni nýbura þá er stúlkum lýst sem fíngerðum og viðkvæmum en þau einkenni eru 

sjaldan notuð til að lýsa strákum. Strákum er hins vegar frekar lýst sem sterklegum og 

þéttbyggðum (Bussey & Bandura, 1999:28). Foreldrar og aðstandendur móta hegðun 

stelpna og stráka með því að bregðast  annað hvort jákvætt eða neikvætt við ákveðinni 

hegðun. Algengt er að foreldrar bregðist neikvætt við þegar börn þeirra sýna hegðun 

sem er talin einkenna hitt kynið (Bussey & Bandura, 1999:28). Rannsókn Fagot (1987) 

sýndi að stelpur eru þrisvar sinnum líklegri en strákar til að leita aðstoðar foreldra og 

liggur ástæðan að öllum líkindum í ólíkum viðbrögðum foreldranna þegar stelpur 

annars vegar og strákar hins vegar eiga í hlut. Niðurstöður hennar sýndu að foreldrar 

eru líklegri til að bregðast við á jákvæðan hátt þegar stelpur leita til þeirra um aðstoð 

en eru líklegri til að bregðast við á neikvæðan máta, gagnrýna eða hunsa stráka þegar 

þeir leita til þeirra eftir aðstoð. Á hinn bóginn fá stelpur frekar neikvæð viðbrögð frá 



  

14 

foreldrum þegar þær leggja stund á leik sem er fyrirferðarmikill, felst í að kanna nýja 

hluti eða krefst líkamlegrar áreynslu, á meðan strákar fá mun jákvæðari viðbrögð við 

slíkum leik (bls. 464-465). Börn læra viðeigandi hegðun fyrir sitt kyn með því að fylgjast 

með því hvernig foreldrar og aðrir aðstandendur bregðast ólíkt við ákveðnum 

félagslegum aðstæðum, byggt á því hvort verið sé að hafa afskipti af stelpu eða strák. 

Jákvæð viðbrögð frá foreldrum hvetja börn til að haga sér á kynjaðan máta á meðan 

neikvæð viðbrögð letja börn í að endurtaka hegðun sem ekki er talin falla að kyngervi 

þeirra (Bussey, 2011:613). Byggt á þessari reynslu læra börn hefðbundnar hugmyndir 

um kyngervi karla og kvenna sem eru síðan styrktar af skólakerfinu og fjölmiðlum 

(Bussey, 2011:603).  

 Mótun kyngervis á sér þó ekki einungis stað í barnæsku heldur er kyngervi 

einstaklinga í stöðugri mótun á lífsferli þeirra. Kyngervi getur því ekki talist fullmótað á 

einhverjum tímapunkti þar sem það er hvorki stöðugt né óbreytanlegt (Bussey & 

Bandura, 1992:2). Eins og greint var frá hér að framan hefur kyngervi gríðarlegt vægi í 

samfélögum og setja einstaklingar sér oft markmið í samhengi við þá eiginleika og 

hegðun sem talin er viðeigandi fyrir þeirra kyngervi (Bussey & Bandura, 1999:2). 

Mikilvægt er því að rannsaka hvaða skilaboð sé verið að senda til barna og eru 

teiknimyndir góður byrjunarreitur þar sem fjölmiðlar spila veigamikið hlutverk í nútíma 

heimi (Gerbner et al., 2002:44). Meirihluti barna í vestrænum samfélögum horfir 

reglulega á teiknimyndir og eru Disneymyndir þar sérstaklega vinsælar (England et al., 

2011; Tanner et al., 2003:356). Disney myndirnar hafa rakað inn milljörðum dollara á 

heimsvísu (Tanner et al., 2003:356) og er nýjasta teiknimynd þeirra, Frozen, jafnframt 

arðbærasta teiknimynd sögunnar (Sheridan, 2014). Áhrif Disney fyrirtækisins 

einskorðast þó ekki við teiknimyndir þar sem fyrirtækið framleiðir gríðarlegt magn af 

varningi tengdum myndunum, s.s. búninga og skóladót (Tanner et al., 2003:356). 

Prinsessumyndir eru framleiddar með stelpur í huga og auk þeirra fást prinsessukjólar 

og fylgihlutir. Jafnframt er boðið uppá prinsessunámskeið þar sem ungum stúlkum er 

kennt mikilvægi þess að haga sér eins og sannri prinsessu sæmir (England et al., 

2011:555). Disney prinsessumyndir eru þar með góður vettvangur til að rannsaka 

hvaða áhrif teiknimyndir hafa á mótun kyngervis stelpna (Tanner et al., 2003:356). 

Fjallað verður frekar um áhrif Disney mynda í þriðja og síðasta kafla ritgerðarinnar. 

2 Kenningarleg umfjöllun 

Kyngervi einstaklinga er mótað af mörgum ólíkum menningarlegum þáttum, s.s. 

fjölskyldumeðlimum, vinum og jafnöldrum, skólakerfinu og fjölmiðlum (Bussey & 

Bandura, 1992:2). Sjónvarp leikur stórt hlutverk í lífi nútímafólks. Niðurstöður 

rannsókna hafa sýnt að á bandarískum heimilum er að meðaltali kveikt á sjónvarpinu 

sjö klst. á dag (Gerbner et al., 2002:44). Rannsókn á vegum „The Kaiser Family 

Foundation“ sýndi að meira en helmingur (53%) barna á aldrinum 0-6 ára eiga fleiri en 

20 DVD myndir og að 46% barna horfa að jafnaði á eina DVD mynd á dag (Smiths et al., 

2010:774). Rannsókn hér á landi frá árinu 2003 sýndi að sjónvarpsáhorf íslenskra 

ungmenna á aldrinum 10-15 ára var að meðaltali 13 klst á viku (Þorbjörn Broddason, 

2005:51). Börn horfa einnig reglulega á sjónvarp og DVD myndir. Þau byrja að horfa á 

teiknimyndir mjög ung að aldri eða um 18 mánaða til 2ja ára gömul (Thompson & 

Zerbinos, 1997:416). Þegar börn eiga DVD myndir á heimili sínu þá er einnig líklegra að 

þau horfi á sömu myndirnar aftur og aftur (Smiths et al., 2010:774). Sjónvarpsefni sýnir 

oft að konur og karlar hegða sér á ólíkan máta ásamt því að sinna ólíkum hlutverkum 

sem falla innan hefðbundinna hugmynda um kyngervi þeirra (Bussey & Bandura, 

1999:38). Sem dæmi má nefna rannsókn Smiths et al. (2010) á fjölskyldumyndum sem 

sýndi að konur voru tvöfalt líklegri en karlar til að vera sýndar hvorutveggja í senn sem 

foreldri og í rómantísku sambandi (bls. 783). Miðað við hversu löngum tíma 

einstaklingar eyða í sjónvarpsáhorf er mikilvægt að rannsaka hvaða áhrif fjölmiðlar 

hafa á hugmyndir um kyngervi (Bussey & Bandura, 1999:38). Kenning 

hugsmíðahyggjunnar um mótun kyngervis og ræktunarkenningin leitast báðar eftir því 

að útskýra hvernig kyngervi mótast og hvaða hlutverk fjölmiðlar spila í mótun þess. 

 

2.1 Kenning hugsmíðahyggjunnar um mótun kyngervis 

Albert Bandura var einn af frumkvöðlum við mótun kenningar hugsmíðahyggjunnar um 

mótun kyngervis (Van Evra, 2004:3). Kenningin miðast við það að hugmyndir fólks um 

viðeigandi hegðun karla og kvenna sé mótuð af mismunandi samfélagslegum þáttum 

(Bussey & Bandura, 1992:2) s.s. foreldrum, jafnöldrum og fjölmiðlum (Bussey, 

2011:616). Þrátt fyrir að ákveðnir eiginleikar sem tengdir eru við kyngervi séu byggðir á 

líffræðilegum mun kynjanna þá skýrir kenningin að meirihluti þeirra eiginleika og  

hegðunar sem tengd er kyngervi sé menningarlega mótuð (Bussey & Bandura, 1999:2) 

og sé því ekki ákvörðuð af líffræðilegu kyni einstaklinga (Bussey, 2011:608). Börn læra 

viðeigandi hegðun fyrir sitt kyn með því að fylgjast með hegðun annarra einstaklinga og 

læra af því fordæmi sem þeir setja. Einnig hefur það mótandi áhrif á hegðun þeirra að 

verða vitni að neikvæðum eða jákvæðum afleiðingum að gjörðum einstaklinga sem þau 

samasama sig við. Ef einstaklingar sem börn samsama sig við fá jákvæð viðbrögð við 

ákveðinni hegðun þá eru þau líklegri til að endurtaka hegðunina. Á hinn bóginn, ef 

börn sjá einstaklinga sem þau samsama sig við fá neikvæð viðbrögð við ákveðinni 

hegðun eru þau ólíkleg til að endurtaka hana (Bussey & Bandura, 1999:16-23).   Börn 

læra þó ekki einungis viðeigandi hegðun af fólki í sínu nánasta umhverfi. Sjónvarp spilar 

veigamikið hlutverk í nútíma samfélagi og víkkar sjónvarpsáhorf þar með verulega þær 

upplýsingar sem börn hafa aðgang að (Van Evra, 2004:7). 

 

2.1.1 Að læra af fordæmi annarra 

Samkvæmt kenningu hugsmíðahyggjunnar hefur lærdómur sem dreginn er af fordæmi 

annarra veigamikil áhrif á mótun kyngervis einstaklinga. Með því að fylgjast með 

hegðun annarra mótast hegðun hvers og eins. Þannig lærir viðkomandi að stýra 

hegðun sinni á þann veg sem talið er viðeigandi fyrir kyngervi karla og kvenna. Börn eru 

stöðugt vitni að hegðun sem fellur innan ramma hefðbundinna staðalímynda um 

kyngervi s.s. frá fjölskyldu, vinum, menntakerfi og fjölmiðlum. Þannig læra þau af því 

fordæmi sem þar er sett (Bussey & Bandura, 1999:16) samanber málsháttinn: „það 

læra börnin sem fyrir þeim er haft“. Að læra af fordæmi annarra á þó ekki einungis við 

að herma beint eftir hegðun annarra og nýta þá reynslu í sama félagslega samhengi. 

Það á einnig við þegar einstaklingur nýtir reynslu til að læra grundvallarreglur um hvað 

sé viðeigandi hegðun fyrir karla og konur og notar það hegðunarmynstur í ólíku 

félagslegu samhengi (Bussey & Bandura, 1999:16). Að læra af fordæmi annarra er 

áhrifarík leið til að koma hugmyndum um kynhlutverk og formgerð samfélaga á milli 

kynslóða (Bussey & Bandura, 1999:19). Fólk lærir þó ekki einungis af fordæmi annarra 

með því að fylgjast með hegðun fólks í sínu nánasta umhverfi heldur spilar sjónvarp þar 

stórt hlutverk. Sjónvarp og dreifing myndbanda á netinu er auðveld leið til að dreifa 

gildum og viðmiðum samfélaga (Bandura, 2001:271) og þar sem sjónvarpsáhorf barna 

er að meðaltali nokkrar klukkustundir á viku (Gerbner et al., 2002:44; Þorbjörn 

Broddason, 2005:51; Smiths et al., 2010:774) hafa fyrirmyndir barna aukist verulega 

(Bandura, 2001:271). 

 Sjónvarpsþættir og bíómyndir um allan heim sýna karla og konur hegða sér á 

ólíkan máta og að þau sinni ólíkum hlutverkum. Karlar eru oftar en ekki sýndir sem 

áræðnir og framtaksamir einstaklingar í leiðtogastöðum sem einblína á starfsferil sinn 

og íþróttir. Konur, á hinn bóginn, eru frekar sýndar sem ósjálfstæðir einstaklingar sem 

skortir metnað til að ná markmiðum sínum. Dregin er upp sú mynd af konum að þær 

séu mjög tilfinningasamar og láti tilfinningar stjórna ákvörðunum sínum (Bussey & 

Bandura, 1999:37). Ef börn verða stöðugt vitni að ólíkri hegðun karla og kvenna þá 

tengja þau ákveðin hlutverk og eiginleika við kyn. Sem dæmi má nefna að konur eru 

ítrekað sýndar sinna heimilsstörfum og uppeldi barna á meðan karlar eru sjaldan sýndir 

sinna slíkum verkum. Með því fá börn þau skilaboð að heimilsverk og barnauppeldi sé 

kvenmannsverk. Hins vegar, ef karlar og konur í sjónvarpi eru sýnd sinna garðyrkju í 

jafn ríkum mæli þá eru börn ólíkleg til að telja vinnu í garðinum vera frekar 

karlmannsverk en kvennmannsverk, og öfugt (Bussey & Bandura, 1999:32). Með því að 

fylgjast með hegðun sjónvarpspersóna fá börn veigamiklar upplýsingar um hvaða 

hegðun og eiginleikar séu viðeigandi fyrir karla annars vegar og konur hins vegar 

(Bandura, 2001:271). Umfjöllun um kynhlutverk í fjölmiðlum er oftar en ekki byggð á 

hefðbundnum hugmyndum um kynhlutverk og endurspeglar þar með ekki 

raunverulega getu, eiginleika og starfsmöguleika kvenna og karla (Bandura, 2001:282). 

 

2.1.2 Jákvæðar eða neikvæðar afleiðingar 

Kenning hugsmíðahyggjunnar miðast einnig við að þegar einstaklingar sjá annað fólk, 

sem þeir samsama sig við, lánast vel í ákveðnum aðstæðum þá eykur það sjálfsöryggi 

þeirra og trú á að þeir geti einnig notið velgengni í svipuðum aðstæðum með því að 

hegða sér með sama hætti. Á hinn bóginn, þegar einstaklingar verða vitni að 

misheppnuðum tilraunum einhvers, sem þeir samsama sig við, þá dregur það úr kjarki 

þeirra og fyllir þá vonleysi um að geta öðlast velgengni í svipuðum aðstæðum (Bussey 

& Bandura, 1999:23). Til að ná markmiðum sínum verður fólk að trúa á færni sína og 

hæfileika. Ef fólk trúir ekki að það geti sigrast á hindrunum sem á vegi þess verða þá er 

það ólíklegt til að leggja vinnu og tíma í að ná eigin markmiðum. Þess vegna er 

mikilvægt að hvetja börn til að tileinka sér hæfileika sem að jafnaði eru tengdir við 

gagnstætt kyn því ef þau eru ekki hvött til þess er ólíklegt að þau þrói þá hæfileika með 

sér (Bussey, 2011:614-615). Þetta er meðal annars sýnilegt í tengslum við vísinda- og 

stærðfræðigetu stelpna og stráka. Þrátt fyrir að stelpur fái oftar hærri einkunnir en 

strákar í vísinda- og stærðfræðigreinum í grunnskóla þá er eru strákar líklegri til að 

stunda nám í vísinda- og stærðfræðigreinum í háskóla. Þetta ósamræmi hefur verið 

rakið til þess að börnum er kennt að strákar séu að eðlisfari betri í vísindum og 

stærðfræði sem hefur þar með áhrif á trú þeirra á eigin getu (Bussey, 2011:615). Í 

tímans rás hafa strákar í Bandaríkjunum, að jafnaði, fengið hærri einkunnir en stelpur í 

stærðfræði en þessi mismunur hefur horfið á síðustu árum og eru einkunnir stelpna og 

stráka svipaðar í dag. Þrátt fyrir að ekki sé munur á stærðfræðigetu stelpna og stráka 

þá eru strákar mun líklegri til að leggja stund á stærðfræðitengt nám og að leita sér 

starfsferils innan þeirra geira (Gunderson, Ramirez, Levine & Beilock, 2011:153). Með 

rannsóknum hefur verið sýnt fram á að viðhorf foreldra  og kennara til getu stelpna og 

stráka á þessu sviði sé orsök þessa misræmis. Foreldrar, jafnt sem kennarar, eru mun 

líklegri til að trúa því að strákar séu að eðlisfari betri í stærðfræði en stelpur sem veldur 

því að strákar eru frekar hvattir til þess að stunda nám og starf á stærðfræðitengdum 

vettvangi. Þessar ólíku væntingar móta hugmyndir barna um stærðfræðigetu sína á 

þann veg að strákar trúa að þeir geti notið velgengni á stærðfræðitengdum vettvangi á 

meðan stelpur leita frekar á önnur svið þar sem þær hafa neikvæðari sýn til 

stærðfræðigetu sinnar (Gunderson et al., 2011:155). Konur meðal vísindamanna hafa 

margar hverjar greint frá því að þeirra helsta hvatning til að stunda nám á vísindalegum 

og stærðfræðilegum vettvangi hafi verið að mæður þeirra störfuðu á tæknilegu sviði 

sem jók trú þeirra á eigin getu (Bussey, 2011:616). Byggt á þessum rannsónkum má 

færa rök fyrir því að mikilvægt er fyrir börn að hafa fjölbreyttar fyrirmyndir af sama 

kyni, annað hvort í nánasta umhverfi eða sjónvarpi,  þar sem slíkar fyrirmyndir hafa 

áhrif á trú barna á sinni eigin getu.  

 Van Evra (2004) vitnar í rannsókn Bandura á sjötta áratug síðustu aldar á Bobo 

dúkkunni sem sýnir samspil þess að læra af fordæmi annarra og að sjá neikvæðar eða 

jákvæðar afleiðingar af gjörðum einstaklinga (bls. 3). Rannsókn Bandura fólst í því að 

börn voru látin horfa á myndband þar sem fullorðinn einstaklingur sást lemja Bobo 

dúkkuna. Hluti barnanna sá að engar afleiðingar voru af því að lemja dúkkuna á meðan 

hinn hluti barnanna sá neikvæðar afleiðingar af barsmíðunum þar sem einstaklingnum 

var refsað fyrir ofbeldisverknaðinn. Eftir að áhorfi lauk fóru börnin inn í herbergi með 

Bobo dúkku. Sá hópur barna sem sá engar afleiðingar af barsmíðunum hófu að berja 

dúkkuna en sá hópur barna sem sá neikvæðar afleiðingar af barsmíðunum börðu hins 

vegar ekki dúkkuna (Van Evra, 2004:3). Í kenningu hugsmíðahyggjunnar um mótun 

kyngervis er gert ráð fyrir því að innihald sjónvarpefnis sé veigameiri þáttur í að móta 

hegðun barna en hversu miklum tíma börn eyða í sjónvarpsáhorf (Van Evra, 2004:3).   

 

2.2 Ræktunarkenningin  

Ræktunarkenningin, sem  sett var fram af George Gerbner á sjötta áratug síðustu aldar, 

fjallar um hlutverk sjónvarpsins í að móta félagslegan veruleika sjónvarpsáhorfenda. 

Samkvæmt kenningunni er mikilvægur þáttur í að móta hegðun fólks hversu miklum 

tíma einstaklingar eyða í sjónvarpsáhorf. Kenningin miðast þannig við að þeir 

einstaklingar sem eyða miklum tíma í sjónvarpsáhorf séu líklegri til að skynja 

veruleikann út frá þeim skilboðum og boðskap sem er síendurtekinn í sjónvarpsefni, 

samanborið við þá sem eyða minni tíma í sjónvarpsáhorf (Morgan, Shanahan og 

Signorielli, 2008:34). Þeir sem eyða minni tíma í sjónvarpsáhorf verða þar með í meira 

mæli fyrir áhrifum frá öðrum félagslegum þáttum s.s. af samskiptum við aðra 

einstaklinga, lestri o.fl. (Van Evra, 2004:6). Börn í vestrænum samfélögum byrja að 

horfa á sjónvarp strax í barnæsku sem hefur mótandi áhrif á heimsmynd þeirra. Í 

gegnum sjónvarpsefni er miðlað gríðarlegu magni upplýsinga um gildi, viðmið og 

hugmyndarkerfi samfélaga. Það er sett fram í aðgengilegu formi sem gerir það að 

verkum að boðskapurinn er auðlærður (Gerbner et al., 2002:51). Upplýsingarnar sem 

koma fram í sjónvarpsefni stangast þó oft á við raunveruleikann. Því meiri tíma sem 

einstaklingar eyða í sjónvarpsáhorf þeim mun líklegra er að þeir tileinki sér þau 

skilaboð sem eru þar síendurtekin. Sjónvarp hefur þar með mikil áhrif á félagsmótun 

einstaklinga  (Zurbriggen & Morgan, 2006:3). Gerbner et al. (2002) halda því fram að 

sjónvarpsáhorf móti einstaklinga innan samfélaga í sama mót. Þau halda því fram að 

þegar litið er framhjá yfirborðskenndum mun á milli ólíkra stétta og misleitra hópa 

innan samfélagsins þá endurspegli eftirstöðvarnar sameiginlega sýn af samfélaginu og 

þeirri hugmyndafræði sem þar er ráðandi. Kenningin er að þeir einstaklingar sem eyða 

miklum tíma í sjónvarpsáhorf séu líkari innbyrðis, þótt þeir tilheyri ólíkum 

þjóðfélagshópum, en þeir sem horfa á sjónvarp í minna mæli (bls. 44). Á þann máta má 

líkja félagsmótun og sameiningarkrafti sjónvarps við trúarbrögð, þar sem trúarbrögð 

byggjast á síendurteknum dæmisögum og goðsögnum sem hefur mótandi áhrif á 

hegðun og gildismat fylgjenda trúarinnar og er notuð til að útskýra og réttlæta ráðandi 

þjóðskipulag (Gerbner et al., 2002:44).  

 

2.2.1 Ræktunarkenningin og mótun kyngervis 

Með ræktunarkenningunni er leitast við að skýra hver langtímaáhrif eru af því að sjá 

síendurteknar upplýsingar um gildi og viðmið samfélaga í sjónvarpi. Kenningunni hefur 

m.a. annars verið beitt til að skýra hvernig kynjaðar staðalímyndir, sem koma ítrekað 

fram í sjónvarpsefni, hafa áhrif á hugmyndir fólks um viðeigandi eiginleika og hegðun 

karla annars vegar og kvenna hins vegar (Gerbner et al., 2002:45). Í tilfelli barna, þá 

eykur sjónvarpsáhorf verulega þær upplýsingar sem börn hafa aðgang að, og leikur 

sjónvarp þess vegna ef til vill stærra hlutverk í félagsmótun barna en fullorðinna (Van 

Evra, 2004:7). Sjónvarpsefni hefur þó sterkari áhrif á mótun kyngervis barna ef efnið 

endurspeglar raunveruleikann og börn geta samasamað sig við persónurnar (Van Evra, 

2004:7). Þrátt fyrir að mikið af því sjónvarpefni sem börn horfa á gerist í ævintýralandi, 

s.s. Disney prinsessumyndir, eru persónunarar mennskar og lifa í samfélagi sem 

endurspeglar gildi og viðmið í okkar eigin samfélagi, sem auðveldar börnum að 

samsama sig persónunum (Stover, 2013:2).  

 Niðurstöður rannsóknar Gerbner et al. (2002) var að karlhlutverk í sjónvarpsefni 

voru að meðaltali þrisvar sinnum fleiri heldur en kvenhlutverk (bls. 53). Rannsókn 

Smiths et al. (2010) á fjölskyldumyndum sýndi svipaðar niðurstöður þar sem karlkyns 

karakterar voru meira en tvöfalt fleiri (2,75) en kvenkyns karakterar (bls. 783). Þetta 

misræmi gerir það að verkum að hlutverk og störf kvenna í sjónvarpsefni eru verulega 

takmörkuð. Jafnframt eru þeim störfum sem konur sinna gefið minna vægi í 

samfélaginu sem leiðir til þess að þeir einstaklingar sem eyða miklum tíma í 

sjónvarspáhorf sýna oft þröngsýnni viðhorf um hver geta og möguleikar kvenna eru í 

samfélaginu (Gerbner et al., 2002:53). Einnig gefur þetta misræmi til kynna að sögur 

kvenna séu ekki jafn mikilvægar og sögur karla (Smiths et al., 2010:775).  

 Niðurstöður margvíslegra rannsókna hafa sýnt fram á að orsakasamband er á 

milli þess að horfa mikið á sjónvarp og hafa hefðbundnar hugmyndir um kyngervi karla 

og kvenna (Van Evra, 2004:106). Börn læra m.a. af sjónvarpi hvaða störf eru viðeigandi 

fyrir karla og konur. Rannsóknir hafa sýnt að jákvæð fylgni er á milli þess hversu 

miklum tíma börn í fyrstu bekkjum grunnskóla eyða í sjónvarpsáhorf og hugmyndum 

þeirra um hvaða persónueinkenni, atvinna og heimilisverk séu viðeigandi fyrir kynin, 

sem börnin flokkuðu oftar en ekki innan hefða um kynbundna verkaskiptingu (Smith et 

al., 2010:774). Rannsókn Liben, Bigler & Krogh (2001) á börnum á aldrinum 6-11 ára 

sýndi einnig að börn töldu hefðbundin karlastörf meira virði í samfélaginu heldur en 

hefðbundin kvennastörf (bls. 346). Strákarnir í rannsókninni sýndu einnig meiri áhuga á 

hefðbundnum karlastörfum á meðan stelpurnar sýndu meiri áhuga á hefðbundnum 

kvennastörfum (bls. 358). Gerbner et al. (2002) vitnar í rannsóknarniðurstöður 

Morgans frá árinu 1982 sem sýndu hvernig sjónvarpsáhorf mótaði hugsunarhátt og 

viðhorf barna og unglinga innan ramma hefða um kynbundna verkaskiptingu. Þar 

kemur fram að algeng viðhorf voru að konur væru hamingjusamastar þegar þær sinntu 

barnauppeldi og heimilisstörfum, en karlar væru metnaðarfyllri að eðlisfari en konur 

(bls. 53). Smiths et al. (2010) vitnar í niðurstöður rannsókna Kimball í kanadískum bæ 

árið 1986. Rannsóknin er lýsandi fyrir hver möguleg áhrif sjónvarpsáhorfs eru. Kimball 

skoðaði hugmyndir barna í sjötta og níunda bekk grunnskóla um hvaða hegðun og 

eiginleikar væru viðeigandi fyrir karla og konur bæði fyrir og eftir innleiðingu sjónvarps 

í bænum. Niðurstöður hennar sýndu að eftir að sjónvarp var innleitt fóru börnin í 

auknum mæli að meta hegðun og eiginleika karla og kvenna með ólíkum hætti. 

Samskipti stelpna við jafnaldra og  valda- og áhrifamiklar persónur (e. authority figures) 

aðlagaðist staðalímyndum um kvenleika en hegðun stráka staðalímyndum um 

karlmennsku. Einnig fóru strákar að líta á hefðbundin karlastörf sem eftirsóknarverðari 

en hefðbundin kvennastörf. Þessar niðurstöður gefa til kynna að fjölmiðlar hafi veruleg 

áhrif á hugmyndir barna um kyngervi og hvaða eiginleikar og hegðun er álitin 

viðeigandi fyrir karla annars vegar og konur hins vegar (Smiths et al., 2010:775).   

 

2.3 Konur og karlar sinna óhefðbundnum störfum 

Rannsóknir hafa jafnframt sýnt fram á að það víkkar hugmyndir barna um hvaða 

hegðun og eiginleikar séu viðeigandi fyrir karla og konur, þegar þau verða vitni að því 

að karlar og konur sinna hlutverkum sem falla ekki innan ramma hefðbundinna 

hugmynda um kynhlutverk. T.d. ef karlar sinna heimilsverkum og uppeldi barna og 

konur einbeita sér að starfsframa sínum (Bussey & Bandura, 1999:38; Van Evra, 

2004:113). Þess konar lýsingar koma mun nær því að endurspegla þá fjölbreytni sem 

einkenna nútímasamfélag (Van Evra, 2004:113). Rannsókn Ashby & Wittmaier (1978) 

skilaði áhugaverðum niðurstöðum á þessu sviði. Rannsókn þeirra fólst í því að lesa 

sögur fyrir 29 stelpur í fjórða bekk grunnskóla. Annar hópurinn heyrði sögur þar sem 

konur sinntu hefðbundnum kynhlutverkum á meðan hinn hópurinn heyrði sögur þar 

sem þær sinntu óhefðbundnum kynhlutverkum (bls. 945). Niðurstöður 

rannsóknarinnar sýndu að þær stelpur sem heyrðu sögur þar sem konur sinntu 

óhefðbundnum kynhlutverkum voru líklegri til að telja störf, sem vanalega eru 

skilgreind sem karlastörf, viðeigandi fyrir konur. Þær stelpur sem heyrðu sögur af 

konum sem sinntu hefðbundnum kynhlutverkum voru hins vegar mun líklegri til að 

telja einungis hefðbundin kvennastörf viðeigandi fyrir konur (bls. 948).  

 Pike og Jennings (2005) rannsökuðu jafnframt hver áhrif leikfangaauglýsinga í 

sjónvarpi hefði á hugmyndir barna um hvaða leikföng væru viðeigandi fyrir stelpur 

annars vegar og stráka hins vegar. Þær rannsökuðu 62 börn, stelpur og stráka, í fyrsta 

og öðrum bekk grunnskóla. Hluti barnanna sá leikfangaauglýsingar þar sem einungis 

strákar léku með hefðbundin strákaleikföng á meðan hinn hluti barnanna sá 

leikfangaauglýsingar þar sem einungis stelpur léku með hefðbundin strákaleikföng (bls. 

83). Sá hópur barna sem horfði á stelpur leika með hefðbundin strákaleikföng voru 

líklegri til að telja leikföngin viðeigandi bæði fyrir stelpur og stráka. Á hinn bóginn var 

sá hópur barna sem sá einungis stráka leika með hefðbundin strákaleikföng líklegri til 

að telja leikföngin einungis vera viðeigandi fyrir stráka (bls. 88). Niðurstöður sem 

þessar gefa til kynna að ef börn horfa á sjónvarpsefni eða hlusta á sögur þar sem karlar 

og konur sinna svipuðum hlutverkum, þá dragi það úr viðhorfum barna um að ákveðin 

hegðun og eiginleikar séu kynbundnir (Bussey & Bandura, 1999:38). 

3 Disney myndir  

Kenning hugsmíðahyggjunnar um mótun kyngervis og ræktunarkenningin gera báðar 

ráð fyrir því að sjónvarpsáhorf hafi mótandi áhrif á hugmyndir barna um hvaða 

eiginleikar og hegðun sé talin viðeigandi fyrir kyngervi karla annars vegar og konur hins 

vegar (Bussey & Bandura, 1992; Gerbner et al., 2002). Mikilvægt er því að rannsaka 

hvaða skilaboð teiknimyndir senda til barna. Margvíslegar rannsóknir hafa sýnt fram á 

að Disney fyrirtækið hefur mótandi áhrif á hugmyndir barna um kyngervi (Tanner et al., 

2003; England et al., 2011). Með því að horfa á teiknimyndir læra börn að spá fyrir um 

örlög og framtíð persóna út frá kyni þeirra sem mótar þar með hugmyndir þeirra um 

kynhlutverk og viðeigandi hegðun karla og kvenna (Lieberman, 1972:384). Meirihluti 

barna í vestrænum samfélögum horfir regulega á teiknimyndir og eru Disney myndir 

þar sérstaklega vinsælar. Disney prinsessumyndir spanna nokkrar kynslóðir, frá 

teiknimyndinni Mjallhvít og dvergarnir sjö sem gefin var út árið 1937 til Frozen sem 

gefin var út árið 2013. Nokkrar kynslóðir hafa þar með alist upp með Disney 

prinsessumyndum. Grundvallarþema prinsessumynda hefur tekið litlum breytingum á 

síðustu áratugum, s.s. mikilvægi þess að verða ástfangin og að takast á við það sem 

hindrar sanna ást. Vegna þessa geta nokkrar kynslóðir notið þess að horfa á 

prinsessumyndir saman (Tanner et al., 2003:356; England et al., 2011:557). Vegna 

vinsælda Disney myndanna eru þær góður vettvangi til að rannsaka skilaboð til barna 

um kyngervi kvenna í sögulegu samhengi (Tanner et al., 2003:356). 

 

3.1 Disney fyrirtækið 

Disney teiknimyndirnar hafa selst í milljónum eintaka á heimsvísu (Tanner et al., 

2003:356) og er teiknimyndin Frozen, sem gefin var út af Disney árið 2013, jafnframt 

arðbærasta teiknimynd sögunnar þar sem miðasala ein og sér gaf af sér 1,19 milljarða 

dollara um heim allan eða um 165 milljarða íslenskra króna (Sheridan, 2014). Auk 

framleiðslu teiknimynda rekur Disney fyrirtækið sjónvarpsstöðvar og útvarpsstöðvar 

ásamt því að framleiða bækur, tölvuleiki og gríðarlegt magn af varningi tengdum 

aðalpersónum teiknimyndanna, s.s. prinsessukjóla, bakpoka og skóladót (Tanner et al., 

2003:356). Disney prinsessulínan sem fyrst kom á markað árið 2001 er markaðssett til 

að höfða til ungra stúlkna þar sem þær eru hvattar til þess að taka hegðun og útlit 

prinsessanna sér til fyrirmyndar (England et al., 2011:555). Hegðun og eiginleikar 

prinsessanna í teiknimyndunum hefur þar með einnig áhrif á leik stelpna (Garabedian, 

2014:24). Prinsessulínan hefur notið mikillar velgengni síðustu ár og hefur átt stóran 

þátt í auknum gróða Disneyfyrirtækisins sem jókst um 3,7 millljarða dollara á árunum 

2001-2008 (England et al., 2011:555). Samkvæmt viðskiptatímaritinu Forbes var 

varningur tengdur prinsessulínunni mest seldi varningur tengdur persónum úr 

bíómyndum og sögum árið 2011, og rakaði inn 1,6 milljörðum dollara (Garabedian, 

2014:24). Jafnframt eru haldin prinsessunámskeið í Disneybúðinni í New York þar sem 

stúlkum er innrætt mikilvægi þess að klæða sig í fallega kjóla og að vera óaðfinnanlegar 

í útliti (Maity, 2014:29). Heildarvirði Disney fyrirtækisins er 149,92 milljarðar dollara 

eða um 20.802 milljarðar íslenskra króna (Wilde, 2014:132). Þrátt fyrir að Disney 

fyrirtækið sé bandarískt þá einskorðast áhrif þess ekki við bandarískar stúlkur og drengi 

þar sem teiknimyndirnar og tilheyrandi varningur er markaðsettur um allan heim 

(England et al., 2011:555). 

 Disney fyrirtækið er fremst í flokki þegar kemur að prinsessumyndum og leikur 

fyrirtækið þar með stórt hlutverk í að móta hugmyndir stelpna (og stráka), um heim 

allan, um hvað felst í kvenleika (Stover, 2013:2; Parson, 2004:135). Þrátt fyrir að 

myndirnar eigi sér stað í ævintýralandi þá eru prinsessurnar gerðar mennskar og lifa í 

samfélagi sem endurspeglar gildi og viðmið í okkar eigin samfélagi, sem auðveldar 

börnum að samasama sig við persónurnar (Stover, 2013:2). Parson (2004) líkir 

ævintýrum við handrit sem börn geta auðveldlega lesið úr hvaða hegðun og eiginleikar 

séu viðeigandi fyrir karlmennsku og kvenleika. Þegar börn hafa samsamað sig við 

persónurnar þá móta þau drauma sína og markmið í takt við þá eiginleika og hegðun 

sem prinsessurnar og prinsarnir sýna. Ævintýri hafa þar með mótandi áhrif á kyngervi 

barna þar sem í þeim er falinn boðskapur um hvernig strákar og stelpur eigi að hegða 

sér (bls. 136). England et al. (2011) benda einnig á að þegar börn sjá illmenni 

myndanna haga sér á ákveðinn máta sem fellur ekki inn í félagslega viðurkennda 

hegðun fyrir karla og konur þá geti þau hugsanlega þróað með sér neikvæða mynd af 

einstaklingum sem brjótast út úr staðalímyndum um kyngervi (bls. 557). Sem dæmi má 

nefna, eru valdamiklar konur í Disney myndum oft illgjarnar og ljótar, s.s. stjúpmæður 

og nornir sem koma hræðilega fram við söguhetjurnar, sem gefur til kynna að 

valdamiklar og sterkar konur séu illa innrættar. Einnig er vert að nefna, að í flestum 

tilfellum þegar prinsessurnar þjást þá eru það aðrar konur, en ekki karlmenn, sem 

valda þeim þjáningu. Sem dæmi má nefna stjúpmóður Mjallhvítar, stjúpmóður og 

stjúpsystur Öskubusku og sænornina Úrsúla í Litlu Hafmeyjunni. Myndirnar sýna 

sjaldan samvinnu tveggja kvenna með jákvæða útkomu, sem endurspeglar hugmyndir 

um feðraveldið, þar eru konur ekki einungis einangraðar frá körlum heldur einnig frá 

öðrum konum (Parson, 2004:138). Einangrun kvenna frá öðrum konum hefur þó breyst 

verulega í gegnum árin en söguþráður tveggja nýjustu Disney prinsessumyndanna er 

annars vegar um samband móður og dóttur (Brave) og hins vegar samband systra 

(Frozen) (Wilde, 2014:143; Whelan, 2014:185).  

 Margvíslegar rannsóknir hafa sýnt að allar Disney prinsessumyndirnar sýna, að 

einhverju leyti, konur og karla í hefðbundnum kynhlutverkum. Disney fyrirtækið hefur 

þar með mikil áhrif á að skapa og viðhalda hefðbundnum staðalímyndum um hverjir 

séu helstu eiginleikar karla og kvenna. Þar er gefið til kynna að ákveðin hegðun og 

eiginleikar séu kynbundnir, s.s. að karlmenn séu hugrakkir og sterkir en konur 

hjálparlausar og undirgefnar (England et al., 2011:555). Þrátt fyrir að birtingarmyndir 

kynjanna hafi breyst verulega á síðustu áratugum, frá því að sýna prinsessur sem 

undirgefnar og aðgerðalausar yfir í sterkar og sjálfstæðari persónur, þá eru dulin 

skilboð í myndunum um hvert raunverulegt hlutverk kvenna og karla eigi að vera í 

samfélaginu (Maity, 2014:28). Í Disney prinsessumyndunum eru einnig fólgin skilaboð 

um hvaða útlitskröfur eru gerðar til kvenna auk þess hversu ómögulegt það sé fyrir 

konur að lifa hamingjusömu lífi án karlmanns. Myndirnar ýta undir drauma ungra 

stúlkna um að prinsinn á hvíta hestinum bjargi þeim frá öllum þeim erfiðleikum sem 

þær glíma við (Maity, 2014:29). Mikilvægt er því að rannsaka hvaða skilaboð eru fólgin 

í myndunum um hvaða hegðun og eiginleikar séu viðeigandi og æskileg fyrir stelpur og 

stráka (Wilde, 2014:133).  

 Hér á eftir verður fjallað um Disney prinsessumyndir og um hvernig 

birtingarmyndir prinsessanna hafa breyst á undanförnum áratugum. Umfjöllunin er 

þrískipt þar sem fjallað er um valdar Disneymyndir á þremur ólíkum tímabilum. Fyrsta 

tímabilið eru klassísku teiknimyndirnar: Mjallhvít og dvergarnir sjö og Öskubuska, sem 

sýna konur og karla í mjög hefðbundnum kynhlutverkum þar sem konan er undirgefin 

og framtakslaus og prinsinn hugrakkur og sterkur (Wilde, 2014:133; England, 2011:555; 

Maity, 2014:29). Annað tímabilið eru Disney myndir gefnar út eftir að önnur bylgja 

femínisma kom fram á sjöunda áratug síðustu aldar: Litla Hafmeyjan og Mulan. Þessar 

myndir sýna konur í mun jákvæðara ljósi; sem sterkar og sjálfstæðar (Wilde, 2014:133; 

England, 2011:555; Maity, 2014:29). Því má líkum leiða að því að félagslegar aðgerðir 

hafi afgerandi áhrif á kyngervismótun fólks í samfélginu. Þrátt fyrir verulegar framfarir í 

birtingamyndum kvenna í Disney myndum þessa tímabils þá eru enn ýmis dulin 

skilaboð um að konur geti ekki fundið hamingju fyrr en þær giftast og eignast börn 

(Maity, 2014:28). Að lokum verður fjallað um þriðja og nýjasta tímabil Disney mynda 

þegar prinsessumyndirnar Brave og Frozen komu út. Prinsessur þessa tímabils eru 

sjálfstæðar, hugrakkar og sterkar ásamt því að í myndunum er ekki lögð áhersla á 

mikilvægi hjónabands (Wilde, 2014:133).  

3.2 Klassísku prinsessumyndirnar  

Með fjöldamörgum rannsóknum hefur verið sýnt fram á að allar Disney 

prinsessumyndir fjalla, að einhverju leyti, um prinsessur og prinsa í hefðbundnum 

kynhlutverkum. Hefðbundin kynhlutverk voru þó mun meira áberandi í klassísku 

prinsessumyndunum en undir þann flokk falla fyrstu þrjár prinsessu teiknimyndirnar 

sem gefnar voru út af Disney fyrirtækinu á árunum 1937-1959, þ.e. Mjallhvít og 

dvergarnir sjö, Öskubuska og Þyrnirós. Hér verður þó einungis fjallað um Mjallhvíti og 

Öskubusku. Mjallhvít og dvergarnir sjö var gefin út fyrir seinni heimstyrjöldina. Þá var 

staða kvenna einkum inn á heimilinu og áhersla lögð á að konur fyndu hamingjuna með 

því að ganga í hjónaband, ala af sér börn og sinna heimilinu (Wilde, 2014:134). Þrátt 

fyrir að konur höfðu öðlast kosningarétt, sem jók tækifæri þeirra á vinnumarkaði, 

endurspegluðust auknir möguleikar kvenna í samfélaginu ekki í kvikmyndum þessa 

tímabils. Það gefur til kynna að ráðandi viðhorf samfélagsins voru enn að aðalhlutverk 

kvenna væri að hugsa um heimilið og fjölskylduna (Stover, 2013:2). Meðan á seinni 

heimstyrjöldinni stóð fóru konur í auknum mæli út á vinnumarkaðinn til að fylla þau 

skörð sem karlmenn, sem sinntu herþjónustum skyldu eftir sig.  Á þessu tímabili lagði 

Disney fyrirtækið prinsessumyndir á hilluna og framleiddu annarskonar myndir,  s.s. 

Dúmbó og Bambi, þar sem kvikmyndir um hina fullkomnu húsmóður átti ekki vel við 

þáverandi aðstæður (Stover, 2013:3). Eftir að seinni heimstyrjöldinni lauk, og 

hermennirnir komu heim, var algengt að konur gáfu eftir störf sín og fóru aftur að 

starfa innan heimilisins (Stover, 2013:3; Wilde, 2014:136). Öskubuska var gefin út eftir 

seinni heimstyrjöldina og endurspeglaði þessar félagslegu breytingar (Stover, 2013:3) 

þar sem var lögð áhersla á mikilvægi þess að konur sinni eingöngu heimili og börnum 

(Wilde, 2014:136). Rannsókn á bandarísku heimilshaldi frá árinu 2013 sýnir að árið 

1960, á svipuðum tíma og Öskubuska var gefin út, voru mæður einungis aðalfyrirvinna 

heimilisins í 11% tilvika. Það sýnir hversu mikil áhersla var lögð á að konur væru 

heimavinnandi. Til samanburðar voru mæður aðalfyrirvinna heimilisins í 40% tilvika 

árið 2013 (Justice, 2014:198).  

 Í Mjallhvíti og dvergunum sjö og Öskubusku eru bæði prinsessunum og 

prinsunum ljáðir eiginleikar sem falla innan ramma hefðbundinna hugmynda um 

kyngervi og einkennist hegðun þeirra þar með af staðalímyndum (England et al., 

2011:561). Myndirnar eiga það sameiginlegt að sýna konur sem hjálparlaus fórnarlömb 

og þeirra helstu einkenni eru undirgefni og óframfærni. Jafnframt leggja báðar 

myndirnar ríka áherslu á fegurð prinsessanna sem virðist móta líf þeirra (Maity, 

2014:28). Prinsarnir verða ástfangnir af Mjallhvíti og Öskubusku um leið og þeir sjá þær 

sem sendir þau skilaboð að ytri fegurð kvenna sé mikilvægasti þátturinn við rómantískt 

samband. Mikilvægi ástarsambands í myndunum gefur jafnframt til kynna að 

aðalmarkmið fólks í lífinu sé að ganga í hjónaband og fjölga mannkyninu (Tanner et al., 

2003:368).  

 England et al. (2011) rannsökuðu kynhlutverk prinsessa og prinsa í níu Disney 

prinsessumyndum með því að forrita fyrir hegðun og eiginleikum sem teljast 

karlmannlegir annarsvegar og kvenlegir hins vegar (bls. 555). Til kvenlegra eiginleika 

telst m.a. að sýna tilfinningar og hræðslu, vera veikburða, viðkvæm, hjálpsöm, 

umhyggjusöm, undirgefin ásamt því að vera fórnarlamb sem þarf að bjarga. Á hinn 

bóginn telst til karlmannlegra eiginleika m.a. ákveðni, tilfinningakuldi (e. unemotional), 

hugrekki, sjálfstæði, vera leiðtogi ásamt því að vera líkamlega sterkbyggður og að vilja 

kanna ókunna stigu (bls. 561). Það kom fram í niðurstöðum rannsóknarinnar að í 86% 

tilvika sýndu prinsessurnar úr Mjallhvíti og Öskubusku kvenlega eiginleika en 

karlmannlega eiginleika í einungis 14% tilvika. Sem dæmi má nefna þrjá algengustu 

eiginleika Mjallhvítar, sem er ástúð, umhyggja og ótti. Þessir eiginleikar falla að 

hefðbundnum hugmyndum um kyngervi. Þrátt fyrir að prinsarnir í Mjallhvít og 

Öskubusku leiki lítil hlutverk í myndinni þá sýndu þeir hefðbundna karlmannlega 

hegðun eins og styrkleika, ákveðni og íþróttamannslega framkomu (bls. 562). Einnig er 

áhugavert að skoða þá eiginleika og hegðun sem prinsessurnar og prinsarnir sýna 

sjaldnast . Prinsessurnar voru ólíklegar til að vera sýndar í valdastöðu, sem leiðtogar 

eða hetjur auk þess að sjaldan vöktu þær ótta annarra og ekki voru þær 

tilfinningakaldar. Prinsarnir voru á hinn bóginn ólíklegir til að hirða um útlit sitt og ekki 

líklegir til að sýna að þeir höfðu ekki stjórn á aðstæðum og sýndu því ekki vonleysi, 

skömm eða grát (bls. 563). England et al. (2011) benda á að þegar ákveðin hegðun eða 

eiginleikar eru sjaldan sýndir í tengslum við annað hvort karla eða konur gefur það til 

kynna að hegðun og eiginleikar séu kynbundnir og því hvorki boðlegir né viðeigandi 

fyrir alla (bls. 563).  

 

3.2.1 Mjallhvít 

Mjallhvít er fyrsta prinsessumyndin sem Disney framleiddi og gerir hún körlum og 

konum mjög mishátt undir höfði. Mjallhvít er undirgefið og hjálparlaust fórnarlamb 

sem situr aðgerðarlaus og bíður eftir að hugrakkur og sterkur prins komi henni til 

bjargar (Maity, 2014:28). Í upphafi myndarinnar syngur Mjallhvít um að „einn daginn 

muni prinsinn hennar koma“ (e. „one day my prince will come“) og „taka hana með sér 

í höllina sína þar sem þau lifa hamingjusöm til æviloka“ (e. „and away to his castle we‘ll 

go, to be happy forever I know“) (Disney & Hand, 1937).  Mikil áhersla er lögð á fegurð 

Mjallhvítar, ásamt því að hún sé góðhjörtuð, blíð og hlýðin (Maity, 2014:28). En þrír 

algengustu eiginleikir hennar, ástúð, ótti og umhyggja (e. nurturing), eru taldir 

einkennandi fyrir konur (England, 2011:562). Mjallhvít er einnig í hefðbundnu 

kynhlutverki þar sem hún eldar, þrífur og sinnir dvergunum sjö af móðurlegri umhyggju 

(Maity, 2014:28). Í myndinni felast sterk skilaboð um að ekki sé viðeigandi fyrir 

karlmenn að sinna heimilsstörfum. Þegar Mjallhvít sér hversu óhreint heimili 

dverganna er undrast hún að móðir þeirra þrífi ekki eftir þá (e. you‘d think their 

mother would) en kemst að lokum að þeirri niðurstöðu að móðir þeirra sé ekki til 

staðar fyrst að aðstæður eru svo óásættanlegar (England, 2011:563). Mjallhvít er 

jafnframt sýnd sem undirgefin stjúpmóður sinni þar sem hún tekur skipunum hennar 

án þess að segja orð. Mjallhvít  er einungis sýnd sem ákveðinn (e. assertive) 

einstaklingur þegar hún hefur afskipti af dýrum. Þetta takmarkaða rými til að sýna 

ákveðni gefur til kynna að hún sé undirgefin öðrum fullorðnum einstaklingum og geti 

einungis sýnt þeim ákveðni sem eru valdaminni (England, 2011:562-563). Craven 

(2002) bendir á að glerkistan sem Mjallhvít er lögð í eftir að hafa bitið í eitraða eplið er 

táknræn fyrir stöðu kvenna í samfélaginu um miðja síðustu öld. Líkami hennar er 

hlutgerður þar sem hann er hafður til sýnis til að hægt sé að dást að fegurð hennar (bls. 

129). Eina leiðin fyrir Mjallhvíti að vakna úr dauðasvefninum er með fyrsta 

ástarkossinum sem gerir hana algjörlega háða prinsinum sem bjargaði henni. Hún er 

þar með aðgerðarlaus (e. passive) og hefur engin áhrif á sína eigin framtíð. Í þessu felst 

boðskapur um að konur þurfi á aðstoð karlmanna að halda og að þolinmæði og 

undirgefni sé besta leiðin til að laða að sér draumaprinsinn (Maity, 2014:29-30). 

Jafnframt sýnir lokaatriðið mikilvægi fegurðar kvenna þar sem prinsinn verður 

ástfanginn af Mjallhvíti um leið og hann lítur hina yndisfögru prinsessu augum (Maity, 

2014:28).  

 

3.2.2 Öskubuska 

Öskubuska er eins og Mjallhvít, undirgefið og hjálparlaust fórnarlamb sem bíður eftir 

að prinsinn komi og bjargi henni frá þeim hörmulegu aðstæðum sem hún er í (Maity, 

2014:28). Þrátt fyrir að stjúpmóðir hennar og stjúpsystur komi fram við hana sem þræl 

þá tekur hún skipunum þeirra án þess að segja orð og brosir og syngur meðan hún 

sinnir heimilsverkum. Heimilisverkin eru notuð til að sýna undirgefni Öskubusku þar 

sem hún lætur illa meðferð viðgangast og leyfir þeim að ráðskast með sig (England et 

al., 2011:563). Eftir að stjúpsysturnar rífa kjólinn hennar í tætlur þá rís hún ekki gegn 

þeim heldur hleypur grátandi í burtu og trúir því að tilgangslaust sé að berjast gegn 

þeim (Lieberman, 1972:390). Öskubuska sýnir ekki atbeina (e. agency) í að ráða yfir 

sínum eigin örlögum heldur er hún ávallt háð öðrum einstaklingum um að láta drauma 

sína rætast. Eftir að Öskubuska gefst upp og ætlar ekki að fara á ballið er það góða 

álfkonan sem bjargar málunum. Öskubuska er ekki einungis ófær um tjá skoðun sína 

heldur stendur furðu lostin og fylgir skipunum guðmóður sinnar (Parson, 2004:144). 

Öskubuska sýnir þar með ekkert frumkvæði til að hafa áhrif á eigin örlög. Eftir að hafa 

heillað prinsinn með fegurð sinni gerir hún ekkert meira til að breyta aðstæðum sínum 

heldur bíður heima og vonar að prinsinn bjargi sér. Það er vegna atbeina prinsins sem 

Öskubusku er bjargað frá illri meðferð stjúpmóður sinnar þar sem hann sendir 

undirmenn í viðamikla leit um konungsdæmi til að finna hana (Lieberman, 1972:389).  

 Þrátt fyrir að Öskubuska sé ófær um að breyta eigin aðstæðum og tjá skoðanir 

sínar er henni verðlaunað með hjónabandi með voldugasta manni landsins. Þetta er 

boðskapur til ungra stúlkna að besta leiðin til að næla sér í mannsefni sé að vera 

undirgefnar, ósjálfstæðar og þögular (Parson, 2004:145; Lieberman, 1972:390). Sagan 

gefur einnig til kynna að konur séu veikburða, einfaldar og algjörlega háðar 

karlmönnum um að láta drauma sína rætast (Maity, 2014:28). Mikilvægi fegurðar er 

undirstrikað í myndinni. Fegurð Öskubusku virðist vera eina líklega skýringin á ást 

prinsins við fyrstu sýn og er fegurð hennar þar með mikilvægasti þátturinn í að bæta 

lífsskilyrði hennar. Í myndinni er boðað að konur þurfi ekki að stefna að háleitari 

markmiðum en að vera fallegar og vel tilhafðar til að fá draumaprinsinn (Parson, 

2004:137). Öskubuska er jafnframt með óeðlilega mjótt mitti sem endurspeglar ekki 

eðlileg líkamshlutföll kvenna. Fyrir gerð leiknu Öskubusku myndarinnar, sem Disney gaf 

út í mars á þessu ári, þurfti Lily James, sem leikur Öskubusku, bæði að ganga í korseletti 

og að vera á fljótandi fæði til að ná svo mjóu mitti. James útskýrir að þegar hún borðaði 

mat í föstu formi þá hafi líkami hennar ekki getað melt matinn eðlilega vegna 

korselettsins (Hope, 2015). Að lokum er vert að nefna að einu valdamiklu konurnar í 

Öskubusku eru stjúpmóðirin og stjúpsysturnar. Þær eru kynntar til sögunnar sem illa 

innrættar og vondar sem gefur til kynna að sterkar konur sem leitast eftir völdum séu 

ávallt andstyggilegar manneskjur (Parson, 2004:138).  

 

3.3 Disney prinsessumyndir eftir aðra bylgju femínisma 

Hegðun og eiginleikar Mjallhvítar og Öskubusku falla innan ramma hefðbundinna 

hugmynda um kynhlutverk. Birtingamynd prinsessa og prinsa breyttust hins vegar 

verulega eftir aðra bylgju feminísma á sjöunda áratug síðustu aldar (England et al., 

2011:563; Maity, 2014:28). Disney prinsessumyndir þessa tímabils sýna konur í nýju 

ljósi sem endurspeglar breyttar hugmyndir um kyngervi kvenna þar sem það er í 

auknum mæli samfélagslega viðurkennt að konur geti sinnt sömu störfum og karlar. 

Birtingarmyndir kvenna eftir aðra bylgju femínisma gefa konum aukið frelsi til að velja 

sér hlutverk í lífinu (Stover, 2013:3). En eins og kom fram hér að framan voru Mjallhvít 

og Öskubuska báðar sýndar sinna heimilsverkum og voru þeirra helstu eiginleikar 

undirgefni, aðgerðarleysi, ótti, umhyggjusemi og óframfærni. Eftir aðra bylgju 

femínisma voru prinsessur ekki lengur sýndar sinna heimilisverkum en voru þess í stað 

ákveðnar, sterkar og sjálfstæðar konur sem höfðu áhrif á sitt eigið líf og stóðu þar með 

ekki hlutlausar á hliðarlínunni (Maity, 2014:31). Stover (2013) fjallar um hvernig 

prinsessur þessa tímabils bera einkenni femínisma á sama tíma og þær eru tákn fyrir 

það hvernig konur þurftu að brjótast undan þeim einhæfu hlutverkum sem konum 

voru gefin í samfélaginu fyrir aðra bylgju feminisma. Prinsessurnar búa í samfélögum 

sem takmarka möguleika kvenna og er söguþráður myndanna um hvernig þær storka 

hefðbundnum hugmyndum um kyngervi til að geta fundið sjálfa sig og lifa 

hamingjusömu lífi (bls. 4). Fjallað er um tvær prinsessumyndir frá þessu tímabili, þ.e. 

Litla Hafmeyjan og Mulan sem komu út á árunum 1989-1998.  

 Niðurstöður rannsóknar England et al. (2011), sem vitnað var í hér að framan, á 

kvenlegum og karlmannlegum eiginleikum prinsa og prinsessa í Disney myndum sýna 

að prinsessur í myndum sem gefnar voru út eftir 1970 sýna hlutfallslega mun færri 

kvenlega eiginleika en í klassísku prinsessumyndunum. Kvenlegir eiginleikar eru m.a. að 

sýna tilfinningar og hræðslu, að vera veikburða, viðkvæm, hjálpsöm, umhyggjusöm, 

undirgefin ásamt því að vera fórnarlamb sem þarf að bjarga (bls. 561). Hlutfall 

kvenlegra eiginleika lækkaði um 28% eða úr 86% í klassísku prinsessumyndunum og í 

58% í prinsessumyndum sem komu út eftir 1970. Prinsessur í þessum flokki sýna í 42% 

tilvika karlmannlega hegðun (bls. 562) sem felst m.a. í ákveðni, tilfinningakulda, 

hugrekki, sjálfstæði, auk þess að vera leiðtogar, líkamlega sterkbyggðar og leitast eftir 

að kanna ókunna stigu (bls. 561). Þó er vert að nefna að þrátt fyrir að prinsessurnar 

sýni karlmannlega hegðun voru karlmannlegir eiginleikar þeirra, s.s. hugrekki og 

leiðtogahæfileikar, oft til vandræða sem endurspeglar væntingar samfélagsins af 

konum. Þar af leiðandi voru karlmannlegir eiginleikar þeirra ekki alltaf sýndir í jákvæðu 

ljósi (bls. 564). Prinsessurnar í Litlu Hafmeyjunni og Mulan leika einnig stórt hlutverk í 

síðasta björgunaratriði (e. final rescue) myndanna en nutu þó ávallt aðstoðar frá 

prinsinum. Þetta er veruleg breyting frá Mjallhvíti og Öskubusku þar sem prinsessurnar 

voru algjörlega aðgerðarlausar í loka björguninni eða jafnvel sofandi (bls. 565). Þrátt 

fyrir að prinsessurnar í þessum flokki séu sýndar í mun jákvæðara ljósi en klassísku 

prinsessurnar bendir England et al. (2011) á að viðvarðandi boðskapur myndanna sé að 

þrátt fyrir að konur njóti velgengni utan heimilisins þá geti þær ekki öðlast hamingju 

nema þær giftist eða snúi heim til fjölskyldu sinnar (bls. 563).  

 

3.3.1 Litla Hafmeyjan 

Litla Hafmeyjan kom út hjá Disney árið 1989. Hún er fyrsta prinsessumyndin þar sem 

hefðbundnum hugmyndum um kyngervi karla og kvenna er storkað. Aríel, prinsessan í 

Litlu Hafmeyjunni, sýndi töluvert af hefðbundnum karlmannlegum eiginleikum, þ.e. 

hún var sjálfstæð og ákveðin, ásamt því að vilja ólm kanna ókunna stigu. Ariel sýndi þó 

einnig ítrekað hefðbundna kvenlega eiginleika s.s. hræðslu, umhyggju og að hirða vel 

um útlit sitt. Prinsinn í Litlu Hafmeyjunni, Eric, sýnir einnig svipaða þróun þar sem hann 

sýnir blöndu af hefðbundnum karlmannlegum og kvenlegum eiginleikum. Hann er t.d. 

jafn oft sýndur vera líkamlega sterkur og veikburða sem og að vera hugrakkur og 

hræddur (England et al., 2011:564). Þrátt fyrir að Aríel sé mun sjálfstæðari og 

ákveðnari en Mjallhvít og Öskubuska þá er hún enn mjög háð prinsinum um að láta 

drauma sína rætast. Helsti draumur Aríelar er að lifa á landi og til að ná því markmiði 

semur hún við sjónornina Úrsúlu um að fórna getunni til að tala, þ.e. verða mállaus, til 

að fá fætur. Til að endurheimta röddina þarf Eric að kyssa hana sem gerir hana 

algjörlega háða honum (Maity, 2014:30). Það er einnig verulegt kynjamisrétti falið í því 

að Aríel þurfi að fórna rödd sinni til að öðlast fætur. Hún er þar með að fórna getunni 

til að tjá skoðanir sínar og persónuleika til þess að umbreyta líkama sínum til að heilla 

prinsinn. Þarna er verið að boða að besta leiðin fyrir konur til að næla í sér í karlmann 

sé bæði að vera þögul í karlaveldinu og að breyta útliti sínu á þann máta sem höfðar til 

karla. Þar með er lögð meiri áhersla á líkamlegt útlit kvenna heldur en rödd þeirra og 

gáfur (Maity, 2014:30). Þrátt fyrir að Aríel sýni sjálfstæði í að fara gegn vilja föður síns 

til að elta drauma sína þá verður hún ekki hamingjusöm fyrir en hún hefur fengið 

samþykki föður síns. Þetta gefur til kynna að það sé enn mjög mikilvægt að fá samþykki 

feðraveldisins fyrir ákvörðunum sem konur taka (Stover, 2013:5). 

 Stover (2013) gagnrýnir að markmið Aríelar með að yfirgefa sjóinn breytist frá 

því að snúast um hennar persónulega áhuga á lífi uppá landi yfir í það að ganga í 

hjónaband með Eric, sem fellur innan hefðbundinna hugmynda um kyngervi kvenna 

þar sem aðal markmiðið er að finna draumaprinsinn. Stover bendir á að þetta 

endurspegli neikvæða umræðu í samfélaginu á þessum tíma um konur sem einblína á 

starfsferil sinn í stað þess að horfa til hefðbundins fjölskyldulífs. Þrátt fyrir að konur 

væru komnar í auknum mæli út á vinnumarkaðinn þá var sú hugmynd viðvarandi að 

aðalmarkið kvenna væri enn að giftast og eignast börn (bls. 5). Jafnframt sýnir myndin 

brenglaða ímynd af því hvernig fólk verður ástfangið þar sem ástin milli Eric og Aríelar 

kviknar á nokkrum mínútum. Aríel varð ástfangin um leið og hún leit Eric augum, og að 

sama skapi varð hann ástfanginn af Aríel einungis með því að heyra rödd hennar 

(Tanner et al., 2003:364). Boðskapur prinsessumyndanna hafði því ekki breyst mikið á 

þessum tíma þar sem enn er gríðarleg áhersla lögð á að eina leiðin fyrir konur til að 

öðlast hamingju sé að ganga í hjónaband (Maity, 2014:30).  

 

3.3.2 Mulan 

Mulan var gefin út af Disney árið 1998 og hefur teiknimyndinni verið mikið hrósað fyrir 

að sýna prinsessuna storka hefðbundnum hugmyndum um kyngervi karla og kvenna. Í 

upphafi myndarinnar sést Mulan undirbúa sig fyrir mót við hjónabandsmiðlara þar sem 

hún þarf að sýna að hún sé verðug þess að ganga í hjónaband. Konurnar sem aðstoða 

hana við undirbúninginn syngja um að „konur geti einungis heiðrað fjölskyldu sína með 

því að ganga í hjónaband með verðugu mannsefni“ (e. „girl can bring her family great 

honor in one way, by striking a good match“) auk þess að fjalla um hvaða eiginleika 

konur þurfa að búa yfir til að heilla karlmenn, sem eru „góður smekkur, hlýðni, rólyndi, 

dugnaðar, geta til að ala börn og mjótt mitti“ (e. „men want girls with good taste, calm, 

obedient, who work fast-paced, with good breeding and a tiny waste“). Að lokum 

syngja þær um hvert hlutverk karla og kvenna sé í samfélaginu þar sem „karlar berjast í 

hernum en konur eignast börn“ (e. „we all must serve our emperor who guards us 

from the huns. The men by bearing arms, a girl by bearing sons“) (Disney, Bancroft & 

Cook, 1998). Kyngervi Mulan fellur hins vegar ekki að þessum hefðbundnu 

hugmyndum um kyngervi kvenna og storkar hún þeim með því að dulbúa sig sem 

karlmann og ganga í herinn í stað aldraðs föður síns. Mulan er þar með ekki 

aðgerðarlaus og bíður ekki eftir því að einhver bjargi henni heldur tekur hún 

sjálfstæðar ákvarðanir sem breyta aðstæðum hennar. Mulan endar á því að bjarga Kína 

frá Húnum með því að nota gáfur sínar og leiðtogahæfileika (Maity, 2014:30). En 

samkvæmt rannsókn England et al. (2011) þá eru þrír algengustu eiginleikar Mulan 

styrkleiki, ákveðni og íþróttamannslegir tilburðir (bls. 562). Þegar líða tekur á myndina 

áttar Mulan sig á því að ástæða hennar fyrir að ganga í herinn einskorðaðist ekki við að 

bjarga föður sínum heldur var það eina leiðin fyrir hana til að hafa áhrif á sína eigin 

framtíð. Það er jákvætt að þetta hafi verið afhjúpað í myndinni þar sem Mulan er þar 

með ekki  einungis að sýna óeigingirni og sjálfsfórn, sem eru hefðbundnir eiginleikar 

fyrir konur, heldur tekur hún þessa ákvörðun til að bæta aðstæður sínar í samfélagi 

sem takmarkar hlutverk kvenna við heimilstörf og fjölskyldulíf (Stover, 2013:5).  

 Þrátt fyrir að myndin fjalli um konu sem storkar kynhlutverkum í samfélagi sínu 

þá hefur hún verið gagnrýnd fyrir að eina leiðin fyrir Mulan til að ná markmiðum sínum 

sé að dulbúa sig sem karlmann og ganga í herinn (Youngs, 1999:312; Tanner et al., 

2003:365). Mulan getur þar með einungis tjáð vilja sinn til að brjótast út úr fyrirfram 

gefnu kyngervi með því að breyta útliti sínu (Brockelback, 2000:275). Þetta gefur til 

kynna að eina leiðin fyrir konur til að storka kynhlutverkum sé að verða félagslegur 

karlmaður. Undirliggjandi í þeirri fullyrðingu er þá hugmyndin að konur eigi þess ekki 

kost að halda kvenlegum eiginleikum sínum þegar þær storka hefðbundnum 

hugmyndum um kyngervi kvenna (Tanner et al., 2003:365). Myndin er lofuð fyrir að 

sýna sterka, herskáa og sjálfstæða konu en það þykir miður að Mulan sýni hugrekki sitt 

í heimi karla þar sem hún leikur einungis tímabundið hlutverk (Youngs, 1999:312). 

Þrátt fyrir að Mulan hafi notið mikillar velgengi í hernum sem leiddi til þess að keisarinn 

bauð henni starf ákvað hún engu að síður að snúa aftur heim til fjölskyldu sinnar. Í 

myndinni er því dulinn boðskapur um að þrátt fyrir að konur njóti velgengni utan 

heimilis finni þær einungis raunverulega hamingju með því að ganga í hjónaband og 

stofna fjölskyldu (Maity, 2014:30: England et al., 2011:563). Auk þess er lögð áhersla á 

mikilvægi þess að fá samþykki föðurs fyrir þeim ákvörðun sem kona tekur í lífinu 

(Stover, 2013:5). Mulan, eins og fyrri prinsessur, er þar með einungis stúlka í leit að 

eiginmanni (Brockelback, 2000:276; Maity, 2014:30). Youngs (1999) fjallar um þetta 

sem „draug Mjallhvítar“ þar sem jafnvel þó Mulan hafi storkað kynhlutverkum mótast 

draumar hennar af þeim væntingum sem samfélagið og fjölskylda gerir til hlutverks 

kvenna (bls. 313). Myndin sýnir samt sem áður ólíka mynd af því hvernig fólk verður 

ástfangið. Mulan og Shang urðu ekki ástfangin við fyrstu sýn heldur þróaðist ást þeirra í 

milli eftir að þau höfðu kynnst hvort öðru (Tanner et al., 2003:368).  

 

3.4 Nýjustu Disney prinsessumyndirnar 

Kynhlutverk á Vesturlöndunum hafa breyst verulega frá því að Mjallhvít og Öskubuska 

voru gefin út um miðja síðustu öld. Í nútíma samfélagi taka karlmenn í auknum mæli 

virkan þátt í uppeldi barna ásamt því að sinna heimilsverkum. Heimilsverk og 

barnauppeldi eru þó enn að mestu á herðum kvenna, þrátt fyrir að meirihluti kvenna 

sé á vinnumarkaði og oft í ábyrgðarmiklum stöðum sem t.d. framkvæmdastjórar eða 

stjórnmálamenn (Bussey, 2011:609). Rannsókn á bandarísku heimilshaldi frá árinu 

2013 sýnir að í 40% tilvika voru mæður aðal fyrirvinna heimilisins en árið 1960, á 

svipuðum tíma og Öskubuska var gefin út,  voru mæður einungis aðal fyrirvinna 

heimilisins í 11% tilvika (Justice, 2014:198). Þessar breytingar á kynhlutverkum hafa 

mótandi áhrif á hugmyndir fólks um hvað einkennir karlmennsku og kvenleika. Þrátt 

fyrir að hefðbundin kyngervi séu enn mjög mikilvæg á Vesturlöndum þá hafa þeir 

eiginleikar og hegðun sem er talin einkenna kyngervi karla annars vegar og kvenna hins 

vegar breyst verulega á síðustu áratugum (Bussey, 2011:609). Disney prinsessur 21. 

aldarinnar endurspegla þessar breytingar. Birtingarmyndir kvenna í nýrri Disney 

myndum eins og Brave og Frozen, sem gefnar voru út á árunum 2012-2013, sýna konur 

í allt öðru ljósi en fyrirrennara þeirra. Bæði eru prinsessurnar sterkar, sjálfstæðar og  

hugrakkar ásamt því að aðalmarkmið þeirra er ekki að giftast og eignast börn og enda 

þær því ekki í  hjónabandi (Justice, 2014:197). Prinsessurnar eru ólíkar persónur sem 

sýna margvíslega hegðun og eru þar með ekki takmarkaðar við þá hegðun og eiginleika 

sem einkenna Mjallhvíti og Öskubusku, s.s. undirgefni, uppburðarleysi og 

aðgerðarleysi. Prinsessurnar í Brave og Frozen eru hetjur í sinni eigin sögu. Þær eru ekki 

háðar karlmanni til að koma þeim til bjargar og breyta lífi þeirra til hins betra. Þær hafa 

sín eigin markmið og drauma og vinna að því að láta þá rætast (Wilde, 2014:147).  

 

3.4.1 Brave 

Brave var gefin út árið 2012 í samstarfi milli Disney og Pixar. Prinsessa myndarinnar, 

Merida, er mjög góð fyrirmynd fyrir ungar stúlkur. Hún er einstaklega hugrökk, 

sjálfstæð og sterk stúlka sem þarf ekki karlmann til að bjarga sér því hún er fullkomlega 

fær um það sjálf (Wilde, 2014:140). Sjálfstæði Merida er mjög ólíkt fyrri Disney 

prinsessum, bæði þeim klassísku sem voru undirgefnar og framtakslausar en einnig 

prinsessunum eftir aðra bylgju feminisma en þrátt fyrir að þær væru mun sjálfstæðari 

en fyrirrennar þeirra (England, 2011:555;  Wilde, 2014:133; Maity, 2014:29) þá voru 

dulin skilaboð um mikilvægi hjónabands áberandi í myndunum um Ariel og Mulan 

(England et al., 2011:561; Maity, 2014:28). Merida, hins vegar, hefur engan áhuga á 

hjónabandi og þegar foreldrar hennar skipuleggja að synir höfðingja úr nágrenninu 

muni keppa um hönd hennar þá neitar hún að sætta sig við að hún sé verðlaun sem 

karlmenn geta unnið til heldur tekur hún upp bogann sinn og keppir fyrir sína eigin 

hönd (Wilde, 2014:143).  

 Veigamesti munurinn á Brave og öðrum Disney prinsessumyndum felst í því að 

söguþráður Brave snýst ekki um að finna draumaprinsinn heldur um samband móður 

og dóttur og þá erfiðleika sem koma upp í þeirra samskiptum (Wilde, 2014:143; 

Whelan, 2014:185). Merida sýnir móður sinni mótþróa þegar hún reynir að ala hana 

upp eins og góðum prinsessum sæmir og í uppreisn sinni leitar Merida til nornar djúpt í 

skóginum og endar á því að breyta móður sinni í björn (Wilde, 2014:142). Kyngervi 

Meridu fellur ekki að hefðbundnum hugmyndum um kyngervi kvenna heldur sýnir hún 

blöndu af hefðbundnum karlmannlegum og kvenlegum eiginleikum og brýst þar með 

út úr kynbundnum staðalímyndum (Wilde, 2014:143). Eins og England et al. (2011) 

benda á þá hefur hlutfall hefðbundinna kvenlegra eiginleika í Disney prinsessumyndum 

minnkað verulega með árunum (bls. 562). Merida er góð fyrirmynd fyrir ungar stúlkur 

þar sem hún er ákveðin, framtakssöm og ævintýragjörn (Wilde, 2014:143). Merida 

sýnir að stelpur jafnt sem prinsessur þurfa ekki að vera undirgefnar og framtakslausar 

vegna kyns síns (Whelan, 2014:185). Stúlkur sjá þar með konu sem tekur sjálfstæðar 

ákvarðanir og lætur ekki aðra ráðskast með sig. Merida er sinn eigin herra (Wilde, 

2014:143). Jafnframt er Brave fyrsta prinsessumyndin þar sem prinsessan nýtur ekki 

aðstoðar prins við lokabjörgunina (England et al., 2011:561). Móður Meridu í 

bjarnargervi tekst að drepa morðóða björninn sem ræðst á fjölskyldu hennar og 

ættbálk. Það er hins vegar Merida sem áttar sig á því hvernig hún getur snúið á álögin 

til að breyta móður sinni aftur í mann (Wilde, 2014:143). Samvinna mæðgnanna er 

jákvæð breyting frá fyrri prinsessumyndum þar sem konur voru oft einangraðar bæði 

frá hvor annarri sem og körlum í samfélaginu (Parson, 2004:138).  

 

3.4.2 Frozen 

Frozen er nýjasta Disney prinsessumyndin, gefin út árið 2013. Frozen hefur notið 

gríðarlegra vinsælda á heimsvísu og er hún arðbærasta teiknimynd sögunnar þar sem 

miðasala ein og sér gaf af sér 165 milljarða íslenskra króna (Sheridan, 2014). Velgengni 

myndarinnar sýnir almennan og útbreiddan vilja til þess að taka á móti breyttum 

kynjaímyndum. Prinsessurnar í Frozen, Anna og Elsa, eru sjálfstæðar og sterkar 

persónur. Elsa býr yfir kröftum sem gera henni kleift að hafa stjórn á snjó og ís, en það 

veitir henni völd til að ráða örlögum íbúa konungsríkisins. Anna sýnir blöndu af 

hefðbundnum karlmannlegum og kvenlegum eiginleikum þar sem hún er 

umhyggjusöm og ástúðleg ásamt því að vera viljasterk, hugrökk og sjálfstæð kona með 

sterkar skoðanir (Wilde, 2014:144). Anna er ekki óttaslegin ung stúlka sem þarf að láta 

aðra bjarga sér sem kemur m.a. fram þegar hún bjargar Kristoff, hjálparhellu sinni, frá 

úlfum ásamt hugrekki hennar andspænis snjóskrímslinu (Wilde, 2014:145).  

 Prinsessurnar í Frozen, eins og í Brave, þurftu jafnframt ekki á aðstoð prinsanna 

við lokabjörgunina (Wilde, 2014:147) en eins og greint var frá að framan þá er þetta 

mjög jákvæð þróun frá fyrri prinsessumyndum þar sem prinsessurnar voru annað hvort 

algjörlega aðgerðarlausar í lokabjörguninni eins og í klassísku prinsessumyndunum eða 

þá að þær nutu aðstoðar prinsins eins og í prinsessumyndunum eftir aðra bylgju 

feminisma (England et al., 2011:561). Hjarta Önnu var að frjósa. Eina von hennar um 

björgun var að manneskja sýndi henni sanna ást (e. act of true love). Í upphafi telur 

Anna að Hans, unnusti hennar, sé sá eini sem geti bjargað henni (Wilde, 2014:147) en 

það svipar til Mjallhvítar og Litlu Hafmeyjunnar þar sem prinsessurnar eru háðar 

prinsinum um björgun (Maity, 2014:30). Söguþráðurinn tekur hins vegar óvænta stefnu 

þegar Hans reynist vera illmenni sögunnar og neitar að kyssa hana. Örvæntingafull 

ráfar Anna um frosið hafið þar sem hún bjargar Elsu systur sinni frá sverði Hans með 

því að fórna sjálfri sér en um leið frýs hjarta hennar og líkami. Elsa fellur grátandi í 

faðm Önnu og er það ástin milli systra sem þíðir hjarta og bjargar þar með lífi Önnu 

(Wilde, 2014:147). Samvinna systranna er jafnframt jákvæð þróun frá fyrri 

prinsessumyndum þar sem konur voru oft einangraðar bæði hvor frá annarri og körlum 

í samfélaginu (Parson, 2004:138). Á sama tíma sýnir Frozen gagnrýna mynd af ást við 

fyrstu sýn, en það var drifkraftur eldri prinsessumynda s.s. Mjallhvítar, Öskubusku og 

Litlu Hafmeyjunnar (Wilde, 2014:147). Anna og Hans urðu „ástfangin“ við fyrstu sýn en 

eins og greint var frá hér að framan þá kemst Anna að því í lok myndarinnar að hún 

þekkir ekki hans innri mann. Kristoff hneyklast jafnframt á því að Anna ætli að giftast 

manni sem hún er nýbúin að hitta (Wilde, 2014:147). Þrátt fyrir að í Frozen komi fram 

gagnrýni á þá hugmynd að fólk verði ástfangið einungis vegna útlits (Tanner et al., 

2003:364) endar myndin samt sem áður með rómantísku ívafi þar sem Anna og Kristoff 

kyssast í lok myndarinnar (Wilde, 2014:147). Áhersla prinsessumyndanna hefur þar 

með breyst frá mikilvægi þess að verða ástfangin af prinsi yfir á að finna verðugan prins 

(Stover, 2013:4). 

4 Niðurstöður og umræður 

Kyngervi er menningarlega mótað og hafa ólíkir félagslegir þættir áhrif á mótun þess. 

Kyngervum er miðlað með ýmsum hætti m.a. með sjónvarpi og kvikmyndum. Sjónvarp 

leikur stórt uppeldislegt hlutverk í nútíma samfélagi og eyða börn mörgum 

klukkustundum  á viku í sjónvarpsáhorf. Þar sem birtingarmyndir kvenna og karla í 

sjónvarpi haldast oft í hendur við hefðbundnar hugmyndir um kyngervi, Disney er þar 

ekki undanskilið, er mikilvægt að rannsaka hvaða áhrif slíkur boðskapur teiknimynda 

hefur á börn. Disney prinsessumyndirnar sem skoðaðar voru í þessari ritgerð spanna 

nokkra áratugi, allt frá Mjallhvíti og dvergunum sjö sem gefin var út árið 1937 til Frozen 

sem var gefin út árið 2013. Vestræn samfélög hafa breyst gríðarlega á þessum sjö 

áratugum. Þegar Mjallhvít var gefin út þótti það sjálfsagt mál að konur væru 

heimavinnandi á meðan karlinn væri fyrirvinna heimilisins. Eftir aðra bylgju feminisma 

fóru konur í auknum mæli út á vinnumarkaðinn og í dag sinna konur margvíslegum 

störfum sem fela í sér mikla ábyrgð. Þessar samfélagsbreytingar hafa haft áhrif á 

prinsessumyndirnar, það sést m.a. í ólíkum eiginleikum og hegðun sem einkenna 

prinsessurnar og hafa breyst í áranna rás.   

 Helstu einkenni klassísku prinsessanna, Mjallhvítar og Öskubusku, eru 

undirgefni, aðgerðarleysi og óframfærni. Þær eru algjörlega háðar prinsinum til að 

bjarga sér frá þeim hræðilegu aðstæðum sem þær lifa við og leika lítið hlutverk þegar 

örlög eru ráðin. Mjallhvít er sofandi á meðan á lokabjörgunin stendur yfir og gæti þar 

með ekki verið aðgerðarlausari. Jafnframt er vert að hugleiða þau vafasömu skilaboð 

sem send eru með því að rómantísera að karlmaður kyssi konu sem liggur sem dauð sé. 

Þessi björgun gefur til kynna að körlum sé leyfilegt að handfjatla konur í annarlegu 

ástandi sem hægt er að setja í samhengi við kynferðislega áreitni eða nauðganir sem 

eiga sér stað þegar stúlkur eru áfengisdauðar. Öskubuska er einnig aðgerðarlaus í sinni 

eigin sögu. Hún hefur hvorki vilja né getu til að berjast gegn yfirráðum stjúpsystra sinna 

og gefur upp á bátinn að fara á ballið þegar systur hennar rífa kjólinn hennar í tætlur. 

Ef ekki væri fyrir góðu álfkonuna hefði hún aldrei hitt prinsinn og jafnvel eftir að hafa 

heillað hann upp úr skónum gerir Öskubuska ekkert til að ná sambandi við hann aftur 

heldur bíður heima og vonast til að hann bjargi sér. Báðar prinsessurnar voru þar með 

aðgerðarlausar og þögular en samt sem áður giftast þær að lokum voldugustu 

mönnum landsins. Þetta gefur til kynna að óframfærni og aðgerðaleysi sé besta leiðin 

fyrir konur til að giftast vel. Ekki má þó gleyma mikilvægi ytri fegurðar. Einnig er 

aðalmarkmið Mjallhvítar og Öskubusku að ganga í hjónaband. Þær hafa engin önnur 

markmið, en í því eru fólgin skilaboð um að hjónaband og barnauppeldi sé mikilvægasti 

þátturinn í lífi kvenna. Mjallhvít og Öskubuska eru því ekki góðar fyrirmyndir fyrir ungar 

stúlkur.  

 Prinsessur eftir aðra bylgju feminisma eru sýndar í mun jákvæðara ljósi en samt 

sem áður eru dulin skilaboð um að konur geti ekki öðlast hamingju fyrr en þær ganga í 

hjónaband. Aríel og Mulan eru sjálfstæðar og sterkar persónur sem þrá tilbreytingu frá 

hversdagslífinu og fara í ævintýraferðir til að fullnægja þrá sinni. Þær sitja ekki 

aðgerðarlausar og bíða eftir því að karlmaður komi og bjargi þeim heldur taka þær 

sjálfstæðar ákvarðanir til að breyta eigin lífi. Þó var markmið hafmeyjunarinnar Aríelar 

með því að ganga uppá land að giftast prinsinum. Til að ná því markmiði þá þurfti hún 

að gefa rödd sína sem endurspeglar stöðu kvenna í samfélaginu á þessum tíma. Konur 

fóru í auknum mæli út á vinnumarkaðinn á þessum tíma en þær fengu ekki sömu 

réttindi og stöðu og karlmenn. Áhrif þeirra voru þar með minni en karla og mætti því 

segja að þær hafi verið áfram þöglar í karlaveldinu. Mulan lætur engan vaða yfir sig og 

hún sýnir og sannar að konur geta sinnt sömu störfum og karlar. Hún fer ekki einungis í 

herinn, hún bjargar Kína frá Húnum. Það er miður að Mulan skuli ákveða að snúa aftur 

heim eftir að hafa verið boðið starf hjá keisaranum. Þetta gefur til kynna að þrátt fyrir 

að konur njóti velgengni á vinnumarkaði þá geti þær ekki öðlast hamingju fyrir en þær 

snúa sér að hefðbundnum kvennastörfum eins og að ganga í hjónaband og ala af sér 

börn. Disney skapaði þarna sterka og sjálfstæða kvenpersónu sem er að mörgu leyti 

frábær fyrirmynd fyrir ungar stúlkur og er miður að fyrirtækið gekk ekki skrefinu lengra 

með því að sýna að hlutverk kvenna einskorðast ekki við fjölskyldulíf.  

 Nýjustu Disney prinsessumyndirnar eru komnar langt frá Mjallhvíti. 

Prinsessurnar í Brave og Frozen, eins og prinsessumyndirnar eftir aðra bylgju 

feminisma, eru sjálfstæðar og sterkar konur sem standa á sínu. Þær þurfa ekki á 

karlmönnum að halda til að bjarga sér undan örlögum sínum en hafa áhrif á eigið líf. Í 

mynunum Brave og Frozen er jákvæð þróun frá fyrri Disney myndum þar sem 

aðalsöguþráður myndarinnar er ekki að finna sanna ást og eiginmann. Í báðum tilvikum 

snýst myndin um fjölskyldutengsl og um mikilvægi þess að þekkja sjálfan sig. Merida 

hefur t.d. engan áhuga á því að ganga í hjónaband og fjallar myndin um hvernig hún 

reynir að verjast því. Merida og móðir hennar standa saman við að bjarga sér í lok 

myndarinnar. Það er hins vegar áhugavert að hugrakkasta prinsessa Disney skuli bjarga 

móður sinni með því að sauma saman vafið veggteppi, en saumaskapur er hefðbundið 

kvennastarf. Merida var mjög frækinn bogamaður og hugrökk en samt sem áður var 

saumaskapur hennar eina leiðin til að bjarga móður sinni. Frozen setur einnig fram 

gagnrýni á ást við fyrstu sýn þar sem Anna verður ástfangin af Hans um leið og hún sér 

hann, en kemst að því þegar á reynir að hún þekkir ekki hans innri mann. Þetta er 

jákvæð þróun frá Mjallhvíti og jafnvel Litlu Hafmeyjunni þar sem aðalpersónurnar urðu 

ástfangnar við fyrstu sýn. Hins vegar endar Frozen með rómantísku ívafi þar sem Anna 

og Kristoff kyssast.  Áherslan hefur þar með færst frá því að finna eiginmann yfir í að 

finna verðugan eiginmanninn. Lokabjörgunin í Frozen er jafnframt án aðstoðar 

karlmanna og er það ást systranna sem bjargar lífi Önnu en ekki koss frá prinsi.  

 Þrátt fyrir ákveðnar framfarir í jafnréttisátt eru í birtingamyndum Disney 

prinsessa, þar sem nýjustu prinsessurnar eru sterkar, sjálfstæðar, hugrakkar og óháðar 

körlum, þá eru þær enn sýndar, að einhverju leyti, í hefðbundnum kvennahlutverkum, 

þ.e. í tengslum við fjölskyldu og sjálfsskoðun. Enn er því langt í land með að Disney sýni 

konur standa jafnfætis körlum. Einnig er vert að velta því fyrir sér af hverju konur eru 

alltaf sýndar sem prinsessur en ekki í fjölbreyttari hlutverkum eins og karlmenn. Sem 

dæmi má nefna þá er Brave fyrsta mynd Pixar þar sem kona er í aðalhlutverki og hún er 

prinsessa. Pixar hefur hins vegar framleitt fjöldann allan af myndum þar sem karlmenn 

eru í aðalhlutverki og sinna margvíslegum störfum. Ef sjónvarp hefur eins mikil áhrif á 

kyngervi barna eins og gert er ráð fyrir í kenningu hugsmíðahyggjunnar um mótun 

kyngervis og ræktunarkenningunni er mikilvægt að ungar stúlkur hafi jákvæðar og 

fjölbreyttar fyrirmyndir í sjónvarpi. Mikilvægt er því að ungar stúlkur sjái konur í 

aðalhlutverkum sinna margvíslegum störfum á vinnumarkaði sem eykur ef til vill trú 

þeirra á eigin getu og hæfileika til að ná markmiðum sínum. Ungar stúlkur þurfa að 

læra að vera sínar eigin hetjur.  

 

.  

